
МОНГОЛ УЛСЫН ИХ ХУРЛЫН 2012 ОНЫ НАМРЫН ЭЭЛЖИТ ЧУУЛГАНЫ
2012 ОНЫ 04 ДҮГЭЭР САРЫН 27-НЫ ӨДӨР /БААСАН ГАРИГ/-ИЙН
НЭГДСЭН ХУРАЛДААНААР ХЭЛЭЛЦЭХ АСУУДАЛ
 1.Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /хэлэлцэх эсэх/.
2.Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /анхны хэлэлцүүлэг/.
3. Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /эцсийн хэлэлцүүлэг/.

4.Засгийн газрын гишүүнийг огцруулах эсэх тухай.




-------------

Монгол Улсын Их Хурлын  2012 оны хаврын ээлжит чуулганы 04 дүгээр сарын 27-ны өдөр /Баасан гариг/-ийн хуралдаан 11 цаг 50 минутад Төрийн ордны чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлыг танилцуулж, хуралдааныг даргалав.

Өглөөний хуралдаанд ирвэл зохих 76 гишүүнээс 48  гишүүн ирж, 63.1 хувийн ирцтэй байв. Үүнд:

Чөлөөтэй: С.Батболд, Б.Бат-Эрдэнэ, Л.Гантөмөр, Ш.Сайхансамбуу.

Өвчтэй: С.Баяр, Д.Зоригт.

Тасалсан: З.Алтай, Н.Алтанхуяг, Р.Амаржаргал, Д.Балдан-Очир, Н.Батбаяр, Х.Баттулга, С.Баярцогт, С.Бямбацогт, Л.Гансүх, Ц.Даваасүрэн, Д.Дамба-Очир, Ц.Дашдорж, Д.Загджав, Ц.Нямдорж, Д.Одбаяр, С.Оюун, Ч.Хүрэлбаатар, О.Чулуунбат, Ц.Шинэбаяр, Д.Энхбат, Ж.Энхбаяр, С.Эрдэнэ.

Нэг. Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /хэлэлцэх эсэх/.

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Нийслэлийн иргэдийн Төлөөлөгчдийн Хурлын Нарийн бичгийн дарга Ж.Батбаясгалан, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Улын Их Хурлын гишүүн Ж.Сүхбаатар, Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Э.Мөнх-Очир нар танилцуулав.

Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Ганхуяг, Х.Баделхан, Ц.Батбаяр, Д.Очирбат, П.Алтангэрэл, Б.Батбаяр, Л.Гүндалай нарын асуусан асуултад Улсын Их Хурлын гишүүн, Байнгын хорооны дарга Ж.Сүхбаатар, ажлын хэсгээс Н.Лувсанжав нар хариулж, тайлбар хийв.

Хэлэлцэж буй асуудалтай холбогдуулан Улсын Их Хурлын гишүүн П.Алтангэрэл, Я.Батсуурь, Ц.Цэнгэл, Д.Хаянхярваа, Н.Ганбямба, Л.Гүндалай, Г.Батхүү, Э.Мөнх-Очир, С.Ламбаа, Д.Арвин, Д.Очирбат, Ц.Батбаяр, Д.Ганхуяг нар санал хэлэв.

Д.Дэмбэрэл: -Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг хэлэлцье.

Зөвшөөрсөн

41

Татгалзсан

7

Бүгд


48

85,4 хувийн саналаар санал дэмжигдлээ.

Хуулийн төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.

Өглөөний хуралдаан 13 цаг 25 минутад завсарлав.

Үдээс хойшхи хуралдаан 17 цаг 55 минутад эхэлж,  хуралдаанд ирвэл зохих 76 гишүүнээс 54 гишүүн ирж, 71,0 хувийн ирцтэй байв. Үүнд:

Чөлөөтэй: С.Батболд, Б.Бат-Эрдэнэ, Л.Гантөмөр, Ш.Сайхансамбуу, Д.Одхүү.

Өвчтэй: С.Баяр, Д.Зоригт.

Тасалсан: З.Алтай, Н.Алтанхуяг, Д.Арвин, Д.Балдан-Очир, Х.Баттулга, Л.Гансүх, Ц.Даваасүрэн, Д.Дамба-Очир, Д.Загджав, Г.Занданшатар, Ц.Нямдорж, С.Оюун, Д.Энхбат, Ж.Энхбаяр.

Хоёр. Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /анхны хэлэлцүүлэг/.

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Нийслэлийн иргэдийн Төлөөлөгчдийн Хурлын Нарийн бичгийн дарга Ж.Батбаясгалан, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаарх Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Д.Очирбат танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн С.Бямбацогтын асуусан асуултад Улсын Их Хурлын гишүүн Д.Лүндээжанцан хариулж, тайлбар хийв.

Улсын Их Хурлын дарга Д.Дэмбэрэл Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн зарчмын зөрүүтэй саналын томъёоллоор санал хураалт явуулав. 

Нийслэлийн иргэдийн төлөөлөгчдийн хурлын сонгуулийн тухай хуулийн төслийн талаарх зарчмын зөрүүтэй саналын томьёолол

Нэг.Төрийн байгуулалтын байнгын хорооны дэмжсэн санал:

1. Улсын Их Хурлын гишүүн Д.Очирбатын гаргасан төслийн  10 дугаар зүйлийн 10.1 дэх хэсгийг дор дурдсанаар өөрчлөн найруулах:

“10.1.Сонгууль зохион байгуулахтай холбогдсон дор дурдсан зардлыг улсын төсвөөс санхүүжүүлнэ:

 

10.1.1.сонгуулийн тухай хууль тогтоомж, түүнийг сурталчилсан материал хэвлэх, тамга, тэмдэг, лац, тусгай тэмдэг тавих хэрэгсэл, саналын хайрцаг хийх болон тэдгээрийг тээвэрлэх, хүргэх зардал;

10.1.2.сонгууль зохион байгуулахтай холбогдуулан сонгуулийн хууль тогтоомжид нийцүүлэн Сонгуулийн ерөнхий хорооноос нийтээр дагаж мөрдүүлэхээр гаргасан дүрэм, журам, заавар, гарын авлагыг хэвлэх, тэдгээрийг хүргэх зардал;


10.1.3.нийслэлийн сонгуулийн хороо, нийслэлийн сонгуулийн тойргийн хороо болон хэсгийн хороод /цаашид “сонгуулийн хороод” гэх/-ын дарга, нарийн бичгийн дарга, гишүүдийн сонгууль зохион байгуулахтай холбогдсон сургалтын зардал(

10.1.4.онцгой нөхцөл байдал үүссэн үед гарч болзошгүй зардал(
10.1.5.нэр дэвшигчдийн сонгуулийн зардлын санхүүжилт, түүний  зарцуулалтыг хянахад гарах зардал;

 
10.1.6.сонгуулийг зохион байгуулж явуулахтай холбогдон гарах бусад зардал.” гэсэн саналыг дэмжье.

Зөвшөөрсөн

48

Татгалзсан

2

Бүгд


50

96,0 хувийн саналаар санал дэмжигдлээ.

2.Төслийн 10 дугаар зүйлийн 10.4 дэх хэсгийн “Сонгуулийн ерөнхий хороо” гэснийг “нийслэлийн сонгуулийн хороо” гэж өөрчлөх, мөн “нийслэлийн сонгуулийн хороонд” гэснийг “холбогдох сонгуулийн хороодод” гэж өөрчлөх саналыг дэмжье.

Зөвшөөрсөн

45

Татгалзсан

5

Бүгд


50

90,0 хувийн саналаар санал дэмжигдлээ.

3.Төслийн 12 дугаар зүйлийг дор дурдсанаар өөрчлөн найруулах:


“12 дугаар зүйл.Тойрог, хэсэг байгуулах

12.1.Нийслэлийн иргэдийн Төлөөлөгчдийн Хурал сонгуулийн тойргийг санал авах өдрөөс 50-аас доошгүй хоногийн өмнө байгуулж, мандатыг хуваарилж, тойргийн дугаар, нутаг дэвсгэр, төвийг сонгогчдод мэдээлнэ.


12.2.Дор дурдсан тохиолдолд Нийслэлийн иргэдийн Төлөөлөгчдийн Хурлын Тэргүүлэгчид /цаашид “Хурлын Тэргүүлэгчид” гэх/ энэ хуулийн 12.1-д заасан хугацаанаас өмнө тойрог өөрчлөх саналыг Нийслэлийн иргэдийн Төлөөлөгчдийн Хуралд оруулна:



12.2.1засаг захиргаа, нутаг дэвсгэрийн нэгжийн хуваарь өөрчлөгдсөн нь тойргийн зохион байгуулалтад нөлөөлөхөөр байвал;



12.2.2.тойргийн хүн амын тоо нь өмнөх сонгуулиас хойших хугацаанд 20-оос дээш хувиар өөрчлөгдсөн нь тойргийн зохион байгуулалтад нөлөөлөхөөр байвал.


12.3.Нийслэлийн иргэдийн Төлөөлөгчдийн Хурал нь энэ хуулийн 12.2-т заасан саналыг хүлээн авснаас хойш ажлын 15 өдрийн дотор хэлэлцэж шийдвэрлэнэ.

12.4.Нийслэлийн иргэдийн Төлөөлөгчдийн Хурлын сонгуулийн хэсэг нь Монгол Улсын Их Хурлын сонгуулийн тухай хуулийн 13.1-д заасны дагуу байгуулагдсан сонгуулийн хэсэг байна.”

Зөвшөөрсөн

45

Татгалзсан

5

Бүгд


50

90,0 хувийн саналаар санал дэмжигдлээ.

4.Төслийн 13 дугаар зүйлийг дор дурдсанаар өөрчлөн найруулах:
”13 дугаар зүйл.Сонгуулийн байгууллага

13.1.Нийслэлийн иргэдийн Төлөөлөгчдийн Хурлын сонгуулийг нийслэлийн сонгуулийн хороо, нийслэлийн сонгуулийн тойргийн хороо болон сонгуулийн хэсгийн хороод зохион байгуулна. 

13.2.Сонгуулийн ерөнхий хороо Сонгуулийн төв байгууллагын тухай хуулийн
 7.5-д заасны дагуу энэ хуулийн 13.1-д заасан сонгуулийн хороодод сонгуулийг зохион байгуулж явуулахад нь мэргэжил, арга зүйн туслалцаа үзүүлнэ.
13.3.Сонгуулийг зохион байгуулах, санал хураалтын дүнг нэгтгэн гаргах үүрэг бүхий сонгуулийн хороог дарга, нарийн бичгийн дарга, гишүүдийн бүрэлдэхүүнтэйгээр дор дурдсан журмаар байгуулж, харьяалах нутаг дэвсгэрийн сонгогчдод мэдээлнэ:



13.3.1.Нийслэлийн сонгуулийн хороог санал авах өдрөөс 45-аас доошгүй хоногийн өмнө Нийслэлийн иргэдийн Төлөөлөгчдийн Хурлын Тэргүүлэгчид;



13.3.2.нийслэлийн сонгуулийн тойргийн хороог санал авах өдрөөс 40-өөс доошгүй хоногийн өмнө Нийслэлийн сонгуулийн хороо.

13.4.Сонгуулийн хэсгийн хороо нь Монгол Улсын Их Хурлын сонгуулийн тухай хуулийн 18 дугаар зүйлд заасны дагуу байгуулагдах хэсгийн хороо байна. 
13.5.Энэ хуулийн 13.3-т заасан сонгуулийн хороодын бүрэлдэхүүний тоог хүн амын тоо, ажлын хэмжээг харгалзан Нийслэлийн иргэдийн Төлөөлөгчдийн Хурлын Тэргүүлэгчид тогтооно.

13.6.Энэ хуульд зааснаас бусад сонгуулийн байгууллагатай холбогдсон харилцаанд Монгол Улсын Их Хурлын сонгуулийн тухай хуулийн 14.4-14.15-д заасан журмыг баримтална.” 
Зөвшөөрсөн

48

Татгалзсан

2

Бүгд


50

96,0 хувийн саналаар санал дэмжигдлээ.

5.Төслийн 14 дүгээр зүйлийн 14.1.9 дэх заалтын “өргөдөл, гомдлыг” гэсний дараа “бүрэн эрхийнхээ хүрээнд” гэж нэмэх.

Зөвшөөрсөн

48

Татгалзсан

2

Бүгд


50

96,0 хувийн саналаар санал дэмжигдлээ.

6.Төслийн 15 дугаар зүйлийн гарчгийг “Нийслэлийн сонгуулийн тойргийн хорооны бүрэн эрх” гэж өөрчилж,  15.2 дах хэсгийг хасаж, холбогдох нэр томьёог нийцүүлэх.

Зөвшөөрсөн

46

Татгалзсан

4

Бүгд


50

92,0 хувийн саналаар санал дэмжигдлээ.

7.Төслийн  16 дугаар зүйлийн 16.1 дэх хэсгийг дор дурдсанаар өөрчлөн найруулах:
“16.1.Хэсгийн хороо Монгол Улсын Их Хурлын сонгуулийн тухай хуулийн 18.3-т заасан бүрэн эрхийг хэрэгжүүлэн, сонгогчдын санал авах, сонгуулийн санал хураалтын дүнг нийслэлийн сонгуулийн тойргийн хороонд хүргүүлэх ажлыг зохион байгуулна.” 

Зөвшөөрсөн

44

Татгалзсан

6

Бүгд


50

88,0 хувийн саналаар санал дэмжигдлээ.

8.Нийслэлийн Иргэдийн Төлөөлөгчдийн Хуралд нэр дэвшүүлэх, нэр дэвшигчийг бүртгэх хугацааг УИХ-ын сонгуулийн нэр дэвшигчийг бүртгэх хугацаанаас өмнө дууссан байхаар тооцож өөрчлөх. Үүнтэй холбогдуулан төслийн дараахд хэсэгт холбогдох өөрчлөлтийг оруулах:
1/Төслийн 21.2-т “сонгуулийн хороонд” гэсний дараа “тав хоногийн дотор” гэж нэмэх.

2/ 24.1-ийн “долоо” гэснийг “тав” гэж өөрчлөх.

3/ 24.2-ын “долоо” гэснийг “тав” гэж өөрчлөх.

4/ 27.2-ын “тав” гэснийг “хоёр” гэж өөрчлөх.

Зөвшөөрсөн

43

Татгалзсан

7

Бүгд


50

86,0 хувийн саналаар санал дэмжигдлээ.

9.Улсын Их Хурлын гишүүн Д.Очирбат, Ц.Батбаяр нарын гаргасан төслийн 18 дугаар зүйлийн 18.1 дэх хэсгийг дор дурдсанаар өөрчлөх:
“18.1.Сонгуулийг зохион байгуулж явуулахдаа Монгол Улсын Их Хурлын сонгуулийн тухай хуулийн 20 дугаар зүйлд заасны дагуу үйлдсэн сонгогчдын нэрийн жагсаалтыг баримтална.”

Зөвшөөрсөн

45

Татгалзсан

5

Бүгд


50

90,0 хувийн саналаар санал дэмжигдлээ.
10.Улсын Их Хурлын гишүүн Р.Гончигдорж, Н.Энхболд нарын гаргасан төслийн 25 дугаар зүйлийн 25.1, 25.2, 25.4 дэх хэсгийг нэгтгэн дор дурдсанаар өөрчлөн найруулах:

“25.1.Нам, эвсэл 30-аас илүүгүй хүнийг тойрогт, тухайн тойргийн мандатын тооноос хэтрэхгүй байхаар нэр дэвшүүлнэ.

25.2.Нам, эвсэл 15-аас илүүгүй хүнийг дараалалд оруулан жагсаалтаар нэр дэвшүүлнэ. 

25.3.Энэ хуулийн 25.1, 25.2-т заасны дагуу нэр дэвшигчид давхардсан байж болохгүй бөгөөд нам, эвслээс нэр дэвшүүлэх асуудлыг нам, эвслийн эрх бүхий төлөөллийн байгууллага шийдвэрлэнэ. 

25.4.Энэ хуулийн 25.2-т заасан дарааллыг  энэ хуулийн 25.3-т заасан эрх бүхий төлөөллийн байгууллагын хуралдаанд оролцогчдоос нэр дэвшигч бүрийн авсан саналын тоо, хувиар эрэмбэлэн гаргана.”

Зөвшөөрсөн

46

Татгалзсан

4

Бүгд


50

92,0 хувийн саналаар санал дэмжигдлээ.

11.Улсын Их Хурлын гишүүн Д.Очирбатын гаргасан төслийн 26 дугаар зүйлийн 26.2 дахь хэсгийн “сонгогчдын нэрийн жагсаалтад бүртгэгдсэн” гэснийг хасах саналыг дэмжье.

Зөвшөөрсөн

43

Татгалзсан

7

Бүгд


50

86,0 хувийн саналаар санал дэмжигдлээ.

12.Төслийн 27 дугаар зүйлийн 27.3 дахь хэсгийг дор дурдсанаар өөрчлөн найруулах: 

“27.3.Нийслэлийн сонгуулийн хороо нэр дэвшигчийг бүртгэх асуудлыг Монгол Улсын Их Хурлын сонгуулийн тухай хуулийн 29 дүгээр зүйлд заасан холбогдох журмыг баримтлан тав хоногийн дотор шийдвэрлэнэ.” 

Зөвшөөрсөн

42

Татгалзсан

8

Бүгд


50

84,0 хувийн саналаар санал дэмжигдлээ.

13.Улсын Их Хурлын гишүүн Р.Гончигдоржийн гаргасан төслийн 32 дугаар зүйлийн “Нийслэлийн иргэдийн Төлөөлөгчдийн Хурлын төлөөлөгчид сонгуулийн мөрийн хөтөлбөрүүдээ хэлэлцэн, нэг мөрийн хөтөлбөрийг олонхийн саналаар нэгтгэн гаргах бөгөөд уг мөрийн хөтөлбөр нь нийслэлийн Засаг даргын үйл ажиллагааны хөтөлбөрийн үндэс болно.” гэсэн 32.6 дахь хэсгийг хасах саналыг дэмжье.

Зөвшөөрсөн

44

Татгалзсан

6

Бүгд


50

88,0 хувийн саналаар санал дэмжигдлээ.

14.Улсын Их Хурлын гишүүн Ч.Сайханбилэгийн гаргасан төслийн 33 дугаар зүйлийн “Орон нутгийн радио, телевизээр сонгуулийн сурталчилгаатай холбогдсон нэвтрүүлэг /цаашид “сурталчилгааны нэвтрүүлэг” гэх/-ийг төлбөргүй нэвтрүүлэх хуваарь, цагийг Нийслэлийн иргэдийн Төлөөлөгчдийн Хурлын Тэргүүлэгчид тогтооно.” гэсэн 33.5 дахь хэсгийг хасах саналыг дэмжье.

Зөвшөөрсөн

43

Татгалзсан

7

Бүгд


50

86,0 хувийн саналаар санал дэмжигдлээ.

15.Улсын Их Хурлын гишүүн Ч.Сайханбилэгийн гаргасан төслийн 33 дугаар зүйлийн 33.6 дахь хэсгийн “орон нутгийн” гэснийг, “төлбөргүй” гэснийг тус тус хасах саналыг дэмжье.

Зөвшөөрсөн

44

Татгалзсан

4

Бүгд


50

88,0 хувийн саналаар санал дэмжигдлээ.

16.Төслийн 33 дугаар зүйлийн “нийт хугацааны 10 хувиас хэтрэхгүй байна” гэснийг “нийт хугацаа нь хоногт хоёр цагаас илүүгүй байна.” гэж өөрчлөх. 

Зөвшөөрсөн

44

Татгалзсан

6

Бүгд


50

88,0 хувийн саналаар санал дэмжигдлээ.

17.Улсын Их Хурлын гишүүн Р.Гончигдоржийн гаргасан төслийн 46 дугаар зүйлийн “Энэ хуулийн 46.4-т заасан дахин санал хураалтад хамгийн олон санал авсан, үлдсэн мандатын тооноос хоёр дахин илүү тооны нэр дэвшигчийг оруулах бөгөөд сонгогч зөвхөн үлдсэн мандатын тоотой тэнцүү нэр дэвшигчийн төлөө санал өгнө.” гэсэн 46.5 дахь хэсгийг хасах саналыг дэмжье.

Зөвшөөрсөн

46

Татгалзсан

4

Бүгд


50

92,0 хувийн саналаар санал дэмжигдлээ.

18.Төслийн 46 дугаар зүйлийн 46.6.5 дахь хэсгийн  “нам, эвслийн нэрийн жагсаалтаар” гэснийг “заасан” гэж өөрчлөх саналыг дэмжье.

Зөвшөөрсөн

44

Татгалзсан

8

Бүгд


50

88,0 хувийн саналаар санал дэмжигдлээ.

Хоёр.Төрийн байгуулалтын байнгын хорооны дэмжээгүй санал:

1.Төслийн 40 дүгээр зүйлийн 40.2 дахь хэсгийг дор дурдсанаар өөрчлөн найруулах: 

“40.2.Сонгуулийн саналын хуудас нь Улсын Их Хурлын сонгуулийн саналын хуудас, Нийслэлийн иргэдийн Төлөөлөгчдийн Хурлын саналын хуудас тус бүр өнгөөр ялгасан саналын  нэг хуудастай байна.” гэсэн саналыг дэмжих боломжгүй.

Зөвшөөрсөн

33

Татгалзсан

17

Бүгд


50

66,0 хувийн саналаар дэмжигдсэнгүй.

Найруулгын санал

1.Төслийн        14 дүгээр    зүйлийн   14.1.10, 14.1.11, 151.2   дахь  заалтын 

“, тооцоолох” гэснийг хасах.


2.Төслийн 30 дугаар зүйлийн 30.2 дахь хэсгийг “Нэр дэвшигч нь 500 сонгогч тутамд нэгээс илүүгүй шадар туслагч, эсхүл ухуулагчтай байна.” гэж найруулах саналыг дэмжье.

Зөвшөөрсөн

39


Татгалзсан

11


Бүгд


50


78,0 хувийн саналаар дэмжигдлээ.

Д.Дэмбэрэл: -Өнөөдрийн хуралдаанаа үргэлжлүүлье. Би түрүүн өнөөдрийн хуралдааны цаг сунгаж хуралдана гэдгээ албан ёсоор та бүхэнд зарласан. Одоо цагаа сунгаж хуралдана гээд албан ёсоор алх цохьчихъё.

Гурав. Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /эцсийн хэлэлцүүлэг/. 

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Нийслэлийн иргэдийн Төлөөлөгчдийн Хурлын Нарийн бичгийн дарга Ж.Батбаясгалан, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооноос гаргасан танилцуулгыг Улсын Их Хурлын гишүүн Д.Очирбат танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуух асуулт гараагүй.

Улсын Их Хурлын дарга Д.Дэмбэрэл Нийслэлийн иргэдийн Төлөөлөгчдийн Хурлын сонгуулийн тухай хуулийн эцсийн хэлэлцүүлэгтэй холбогдон гарсан зарчмын зөрүүтэй саналын томъёоллоор санал хураалт явуулав.

Д.Дэмбэрэл: Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн эцсийн хэлэлцүүлэгт санал хураалгах зарчмын зөрүүтэй саналын томьёолол: 

1.Төслийн 6 дугаар зүйлд дор дурдсан агуулгатай 6.4 дэх хэсэг нэмэх: 

“6.4.Улсын Их Хурлын сонгуульд нийслэлд санал өгөх эрх бүхий иргэн Нийслэлийн иргэдийн Төлөөлөгчдийн Хурлын сонгуульд санал өгөх эрхтэй.” гэсэн Байнгын хорооны саналыг дэмжье.

Зөвшөөрсөн

46

Татгалзсан

9

Бүгд


55

83,6 хувийн саналаар санал дэмжигдлээ.

2.Төслийн 21 дүгээр зүйлийн 21.2 дахь хэсгийн “тав хоногийн дотор” гэсний өмнө “сонгууль товлон зарласан өдрөөс хойш” гэж нэмэх гэсэн Байнгын хороо саналыг дэмжье.

Зөвшөөрсөн

46

Татгалзсан

8

85,2 хувийн саналаар санал дэмжигдлээ.

3.Төслийн 24 дүгээр зүйлд дор агуулгатай 24.10 дахь хэсэг нэмэх: 

“24.10.Сонгуульд нэр дэвшигч нь Улсын Их Хурлын сонгуульд нэр дэвшигч байхыг хориглоно.”  гэсэн саналыг дэмжье.

Зөвшөөрсөн

46

Татгалзсан

8

Бүгд


54

85,2 хувийн саналаар санал дэмжигдлээ.

4.Төслийн 44 дүгээр зүйлийн “Сонгуулийн санал тоолох ажлыг зохион байгуулахтай холбогдсон нарийвчилсан журмыг Сонгуулийн ерөнхий хороо батална.” гэсэн 44.2 дахь хэсгийг хасах саналыг дэмжье.  

Зөвшөөрсөн

43

Татгалзсан

10

Бүгд


53

81,1 хувийн саналаар санал дэмжигдлээ.

5.Хуулийг батлагдсан өдрөөс нь эхлэн дагаж мөрдөнө гэсэн саналыг дэмжье. 

Зөвшөөрсөн

46

Татгалзсан

7

Бүгд


53

86,8 хувийн саналаар санал дэмжигдлээ.


Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг баталъя.

Зөвшөөрсөн

47

Татгалзсан

6

Бүгд


53

88,7 хувийн саналаар санал дэмжигдлээ.

Орон нутгийн хурлын сонгуулийн тухай хуульд өөрчлөлт оруулах тухай хуулийн төслийг баталъя.

Зөвшөөрсөн

48

Татгалзсан

5

Бүгд


53

90,6 хувийн саналаар санал дэмжигдлээ.

Дөрөв. Монгол Улсын Засгийн газрын гишүүнийг огцруулах эсэх тухай.

Хэлэлцэж буй асуудалтай холбогдуулан Авлигатай тэмцэх газрын дэд дарга Б.Хурц, Авлигатай тэмцэх газрын Мөрдөн шалгах албаны дарга Э.Амарбат, Мөрдөн шалгах хэлтсийн дарга Д.Цоодолсэнгэ, Цагдаагийн ерөнхий газрын дарга Д.Сандаг-Очир, Нийслэлийн цагдаагийн газрын дарга Ө.Энхтөр, Нийслэлийн цагдаагийн газрын дэд дарга бөгөөд Хэв журам хамгаалах хэлтсийн дарга Ч.Азбаяр, Төрийн тусгай хамгаалалтын газрын дарга Л.Батзориг, Төрийн тусгай хамгаалалтын газрын ахлах ажилтан Х.Биндэрээ, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын бүрэлдэхүүнтэй ажлын хэсэг байлцав.

Монгол Улсын Засгийн газрын гишүүнийг огцруулах тухай саналыг Улсын Их Хурлын гишүүн Д.Загджав, Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн, Байнгын  хорооны дарга Д.Одбаяр нар танилцуулав.

Хууль зүйн байнгын хорооны санал, дүгнэлттэй холбогдуулан Улсын Их Хурлын гишүүн, Ардчилсан намын бүлгийн дарга Ч.Сайханбилэг үг хэлж, Ардчилсан нам уг асуудлаар завсарлага авах болсныг мэдэгдэв.

Хуралдаан 03:58 минутад өндөрлөв.

Бусад. 12:00-12:05 цагт Улсын Их Хурлын гишүүн С.Баярцогтын урилгаар Сэлэнгэ аймгийн Түшиг сумын ерөнхий боловсролын сургуулийн багш, сурагчид; Улсын Их Хурлын гишүүн Ц.Батбаярын урилгаар “Оюунлаг” дунд сургуулийн 11а, 9а,б ангийн сурагчид; 16:00-16:05 цагт Улсын Их Хурлын гишүүн М.Энхболдын урилгаар Төв аймгийн ерөнхий боловсролын сургуулиудын сургалтын менежерүүд тус тус Улсын Их Хурлын чуулганы нэгдсэн хуралдааны үйл ажиллагаатай танилцав.
Тэмдэглэлтэй танилцсан:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА


              Ц.ШАРАВДОРЖ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




    Б.БАТГЭРЭЛ
МОНГОЛ УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ
ЧУУЛГАНЫ 04 ДҮГЭЭР САРЫН 27-НЫ ӨДРИЙН ХУРАЛДААНЫ       ДЭЛГЭРЭНГҮЙ ТЭМДЭГЛЭЛ
Н.Энхболд: -Гишүүд танхимдаа орж ирье. Ц.Баярсайхан, С.Баярцогт, Л.Гансүх, Л.Гантөмөр, Ц.Даваасүрэн, Ц.Дашдорж, Д.Загджав, Г.Занданшатар, Д.Зоригт, С.Ламбаа, Д.Лүндээжанцан, Ц.Нямдорж, Д.Одхүү, С.Оюун, Р.Раш, Ш.Сайхансамбуу, Ж.Сүхбаатар, Ц.Сэдванчиг, Д.Тэрбишдагва, Ц.Цэнгэл, Д.Энхбат, Ж.Энхбаяр, М.Энхболд гишүүд хуралдаа ирье.

Гишүүддээ энэ өдрийн мэнд хүргэе. Улсын Их Хурлын хаврын ээлжит чуулганы 2012 оны 04 дүгээр сарын 27-ны өдрийн нэгдсэн хуралдаан нээснийг мэдэгдье. 41 гишүүний ирцтэй байна. 

Чуулганы нэгдсэн хуралдааны хэлэлцэх асуудлыг танилцуулъя. Энэ удаагийн хуралдаанаар Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг хэлэлцэх эсэх асуудлыг ярина. Сая Байнгын  хороогоор хэлэлцсэн. Одоо хэлэлцэх асуудалдаа оръё.

Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл. Хууль санаачлагчийн илтгэлийг Ж.Сүхбаатар гишүүн тавина. Ж.Сүхбаатар гишүүнийг индэрт урьж байна.

Ж.Сүхбаатар: - Улсын Их Хурлын дэд дарга, эрхэм гишүүд ээ,

Улсын Их Хурлын гишүүн Ж.Сүхбаатар, Д.Дондог, Ч.Сайханбилэг, З.Энхболд, Ө.Энхтүвшин нарын гишүүд Монгол Улсын Үндсэн хуулийн 26 дугаар зүйлийн 1 дэх хэсэг, Улсын Их Хурлын тухай хуулийн 7 дугаар зүйлийн 7-гийн 1-ийн 3 дахь хэсэг, мөн хууль, Улсын Их Хурлын бусад шийдвэрийн төсөл өргөн мэдүүлэх журмын тухай хуулийн 3-ын 1-ийн 4-т заасан бүрэн эрхийнхээ дагуу  Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг санаачлан боловсруулж Улсын Их Хуралд өргөн мэдүүлсэн билээ. 

Хууль санаачлагч бид хуулийн төслийг боловсруулахдаа та бүхэн сайн мэдэж байгаа, өнгөрсөн хугацаанд Орон нутгийн хурлын сонгуульд нэмэлт, өөрчлөлт оруулахтай холбоотой хуулийн төслүүдийн асуудал нэлээн маргаантай юм байсан. Тэгээд асуудлыг хэлэлцэн шийдвэрлэж чадахгүй, удаан байсан. Улсын Их Хурал дахь Ардчилсан намын бүлэг, Ардын намын бүлэг энэ дээр нэлээн харилцан ойлголцолд хүрч, шийдэл гаргасны үндсэн дээр Улсын Их Хурлын сонгуульд орон нутгийн  сонгуулиуд  дотроос нийслэлийн иргэдийн Төлөөлөгчдийн Хурлын сонгуулийг хамтатган явуулах нь зүйтэй гэж шийдсэн. 

Энэ хүрээнд хууль санаачлагч гишүүд бид ажилласан. Ажиллахдаа бид Нийслэлийн иргэдийн Төлөөлөгчдийн Хурлын сонгуулийн тухай хуулийг бие дааж боловсруулж гаргах ёстой гэж үзсэн байгаа. Яагаад гэвэл нийслэл гэдэг бол бусад засаг захиргаа, нутаг дэвсгэрийн нэгжтэй харьцуулбал онцлог ийм чиг үүргийг гүйцэтгэдэг ийм хот. Тусгай хуулиар зохицуулагддаг. Үүнийг харгалзан Сонгуулийн хуулийг тусдаа боловсруулах нь зүйтэй гэж үзсэн.

Бидний энэ өргөн барьж байгаа хуулийн төсөл бол 12 бүлэг, 54 зүйлтэй. Мөн энэ хууль гарсан тохиолдолд Орон нутгийн сонгуулийн хуулинд дагалдан орох ийм заалтуудыг агуулсан Орон нутгийн сонгуулийн тухай хуульд нэмэлт, өөрчлөлт оруулах хуулийн төсөл бас дагалдаж байгаа. Энэ тохиолдолд гол нь нийслэл гэсэн үгнүүдийг хасахаар ингэж журамлаж хийж өгсөн байгаа.

Бидний оруулж байгаа хуулийн гол зарчим бол мэдээж хэрэг түрүүн дурдсан ёсоор Улсын Их Хурлын сонгуулийн санал авах өдөртэй нийслэлийн иргэдийн Төлөөлөгчдийн Хурлын санал авах өдөр ижилхэн байхаар, гэхдээ Улсын Их Хурлын сонгуулийг 60-аас доошгүй хоногийн өмнө зарладаг бол нийслэлийн иргэдийн Төлөөлөгчдийн Хурлыг Улсын Их Хурал 50-иас доошгүй хоногийн өмнө товлон зарлахаар тусгасан.

Мөн Улсын Их Хурлын сонгуульд бид сонгуулийн хосолмол тогтолцоог хэрэглэхээр тусгасан. Энэ хүрээндээ нийслэлийн иргэдийн Төлөөлөгчдийн Хурлын 45 төлөөлөгчийн 30-ыг нь сонгуулийн тойргуудаас өөр, мажоритари зарчмаар, 15-ыг нь пропорциональ буюу хувь тэнцүүлэх зарчмаар сонгож байхаар, ингэж журамлаж өөрчлөлтийг оруулж байгаа юм. Түүнчлэн сонгогчдын нэрийн жагсаалт үйлдэх, танилцуулахтай холбогдсон асуудлууд дээр Улсын Их Хурлын сонгуулийн тухай хуулийн холбогдох зүйлд заасан журмыг баримтлахаар тусгасан. Мөн нэр дэвшүүлэх болон бусад асуудлууд,  энд сонгуулийн зардал, сонгуулийн мөрийн хөтөлбөр, сурталчилгаа, сонгуулийн санал авах, дүнг гаргах тухай асуудлуудыг Улсын Их Хурлын сонгуулийн хуулийн ерөнхий зарчмыг харгалзан үзэж, журамласан байгаа.

Энэ дээр үүсэж байгаа гол ялгаа, анхаармаар зүйл бол саналын хуудас нэг байх уу, тусдаа байх уу гэдэг асуудал байсан. Энэ дээр бидний журамласнаар бол саналын нэг хуудас байна. Бидний Их Хурлын сонгуулийн саналын хуудас нь ар, өвөргүй хэвлэгдэнэ. Эхний нүүрэн дээр мэдээж, Улсын Их Хурлын сонгуулийн саналын хуудас байна. Ар талд нь нийслэлийн иргэдийн Төлөөлөгчдийн Хурлын сонгуулийн санал авах хэсэг байхаар ингэж хуульд тусгасан байгаа. Түүнчлэн үүнтэй холбогдуулан Улсын Их Хурлын сонгуульд хэрэглэж байгаа сонгуулийн автомат машиныг нийслэлийн, өөрөөр хэлбэл, түрүүний дурдсан ёсоор энэ нийслэлийн иргэдийн Төлөөлөгчдийн Хурлын сонгуульд ашиглахаар ингэж тусгасан болно.

Сонгуулийн зохион байгуулалттай холбоотой зарим асуудал дээр хэлэлцэх эсэхийг шийдвэл анхны хэлэлцүүлэг дээр бас ярилцах зүйл байгааг сая Төрийн байгуулалтын байнгын хороогоор хэлэлцсэн энэ хурал дээр яригдсан байгаа.

Бүхэлд нь аваад үзвэл Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг бид Улсын Их Хурлын чуулганаар яаралтай энэ асуудлыг хэлэлцэн шийдвэрлэх ёстой гэж үзэж байгаа. Ингэснээр сая Улсын Их Хурлын сонгуулийн бэлтгэл ажил болоод нийслэлийн иргэдийн Төлөөлөгчдийн Хурлын сонгуулийн ажил зохих ёсоор явагдах болно гэж үзсэн болно. Анхаарал тавьсанд баярлалаа.

Н.Энхболд: -Ж.Сүхбаатар даргад баярлалаа. Одоо Төрийн байгуулалтын байнгын хорооны санал, дүгнэлтийг танилцуулъя. Э.Мөнх-Очир гишүүнийг индэрт урьж байна.

Э.Мөнх-Очир: -Улсын Их Хурлын дэд дарга, эрхэм гишүүд ээ. Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг Улсын Их Хурлын гишүүн Ж.Сүхбаатар, Д.Дондог, Ч.Сайханбилэг, З.Энхболд, Ө.Энхтүвшин нар санаачлан боловсруулж, Улсын Их Хуралд 2012 оны 04 дүгээр сарын 26-ны өдөр өргөн мэдүүлсэн билээ.

Төрийн байгуулалтын байнгын хороо 2012 оны 04 дүгээр сарын 27-ны өдрийн хуралдаанаар дээрх хуулийн төсөл болон дагалдан өргөн мэдүүлэгдсэн хуулийн төслийг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.

Нийслэл нь Монгол Улсын төрийн дээд байгууллагууд байнга оршиж үйл ажиллагаагаа явуулдаг, хуулиар тусгайлан олгосон онцлог чиг үүрэг, өөрийн удирдлага бүхий засаг захиргаа, нутаг дэвсгэр, эдийн засаг, нийгмийн цогцолбор бөгөөд тусгай статус бүхий хотын хувьд түүний иргэдийн Төлөөлөгчдийн Хурлын сонгуулийг биеэ даасан хуулиар зохицуулах шаардлагатай гэж хууль санаачлагчид үзэж энэхүү эрх зүйн зохицуулалтдаа Монгол Улсын Их Хурлын сонгуулийн тухай хуулийн ерөнхий зарчмыг баримтлан тусгасан байна. 

Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл болон дагалдан өргөн мэдүүлэгдсэн Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийн хэлэлцэхийг Байнгын хорооны хуралдаанд оролцсон гишүүдийн олонхи дэмжлээ.   


Улсын Их Хурлын эрхэм гишүүд ээ, 

Нийслэлийн иргэдийн Төлөөлөгчдийн Хурлын сонгуулийн тухай хуулийн  төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.
Н.Энхболд: -Э.Мөнх-Очир гишүүнд баярлалаа. Хууль санаачлагчийн илтгэл, Байнгын хорооны санал, дүгнэлттэй холбогдуулан асуулт тавих гишүүд нэрээ өгье.

Д.Ганхуяг, Х.Баделхан, Д.Очирбат, П.Алтангэрэл, Ц.Батбаяр, Л.Гүндалай, Батсуурь, Б.Чойжилсүрэн, Д.Кёк.Батбаяр, Г.Баярсайхан.

Д.Ганхуяг гишүүн асууя.

Уучлаарай, Д.Ганхуяг гишүүн ээ, би ажлын хэсэг танилцуулъя. Сонгуулийн ерөнхий хорооны дарга Н.Лувсанжав, нарийн бичгийн дарга Ч.Содномцэрэн, Тамгын газрын дарга Д.Баяндүүрэн, Нийслэлийн иргэдийн Төлөөлөгчдийн Хурлын нарийн бичгийн дарга Ж.Батбаясгалан нар ажлын хэсэгт байгаа.

Д.Ганхуяг гишүүнд дахиад үг өгье.

Д.Ганхуяг: -Баярлалаа. Парламентад суудалтай намын бүлгүүд зөвшилцөөд Орон нутгийн сонгуулийн тухай хууль, тухайлбал, нийслэлийн иргэдийн Төлөөлөгчдийн Хуралтай холбоотой ийм хуулийг  өөрчилж, хамт явуулах гэж байгаа ийм байдалтай байгаа. Ерөнхийдөө хуулийн төслийг дэмжиж байгаа. Нөхцөл байдалтай уялдуулан ийм нэг тодруулах зүйл байна.

Улаанбаатар хотод хороон дээр Иргэдийн нийтийн Хурал гээд хамтын удирдлагын ийм байгууллага байдаг. Мөн хорооны засаг дарга тэндээсээ сонгогддог. Гэхдээ энэ дээр нөхцөл байдал нь нэлээн хүнд ийм асуудал үүсээд байгаа. Үүнийг юу гэж үзэж байгаа юм бэ гэж асуух байна.

Хорооны засаг дарга Иргэдийн нийтийн Хурлаас сонгогддог. Гэхдээ хорооны иргэдийг хамарч чаддаггүй. Нэг хороонд 10 мянган иргэн, ойролцоогоор 3-аас 5 мянган сонгогч байхад 300-аас 500 хүн цуглаад Иргэдийн нийтийн Хурлаа сонгочихдог, хорооны засаг даргаа сонгочихдог, дандаа нэг намынх байдаг ийм асуудал байгаа юм. Мөн өөр намаас, жишээлбэл, парламентын гаднах нам, Ардчилсан намаас хорооны дарга сонгогдвол, Иргэдийн нийтийн Хуралд сонгогдвол засаг дарга нь баталж өгдөггүй, иргэдийн сонгох эрхийг зөрчдөг ийм нэг асуудал байгаад байгаа юм. Үүнийг цаашид яаж авч үзэх юм бол? 

Сүүлдээ бид ардчиллын замаар явсан чинь иргэдийн үзэл баримтлалаар нь, үзэл бодлоор нь ангилдаг ийм хорооны дарга, ийм хэсгийн даргатай болсон. Жишээлбэл, Улсын Их Хурлын гишүүн тойрогтоо очоод уулзахад зар тараахад хүн явуулж устгадаг, зарим хүмүүст хэл хүргэдэггүй ингээд иргэдийг үзэл бодлоор нь ангилдаг, хүний үндсэн эрхийг зөрчдөг ийм байдалтай байгаад байгаа. Тийм учраас энэ хорооны Иргэдийн нийтийн Хурал, хорооны зарим засаг дарга, жишээлбэл, уулзаад очиход ингэж байгаа юм. Таны туслах яагаад иргэдийг цуглуулаагүй юм бэ гээд асуугаад сууж байдаг. Хэдийгээр улс төрийн албан тушаалтан ч гэсэн Монгол төрийн албан тушаалтан байдаг. Энд доороо ингэж иргэдийг үзэл бодлоор ялгаварлан гадуурхдаг энэ байдлыг хэрхэн засах юм бэ? Энэ чинь өөрөөр хэлбэл, социализмын үеэсээ доор болчихоод байна. Энэ үзэл суртлын тэмцэл, улс төрждөг асуудал нь. Үүнийг хэрхэн зохицуулах гэж байна вэ гэж асуух гэсэн юм. Хамгийн гол нь иргэдийн үзэл бодлоо илэрхийлэх, үзэл бодлоороо байх энэ эрхэд халдаж байна. Хэт улс төржилтөөс болоод. Энэ асуудал дээр ямар санал дүгнэлт, ямар хуулийн өөрчлөлт хийх гэж байна вэ гэж асуух байна.

Д.Дэмбэрэл: -Хууль санаачлагч Ж.Сүхбаатар, Ч.Сайханбилэг нар товчхон, товчхон хариулчихъя.

Ж.Сүхбаатар: -Д.Ганхуяг гишүүн ээ, таны хөндөгдөж байгаа асуудлууд бол ерөнхийдөө яригддаг асуудлууд мөн. Бид нар юу санаачилсан бэ гэхээр нийслэлийн Иргэдийн төлөөлөгчдийн Хурлын сонгуулийг хэрхэн яаж явуулах вэ гэдэг асуудлаа Улсын Их Хурлын сонгуулийн хуулийн ерөнхий зарчмыг харгалзаад, ингээд хийж байгаа. Яагаад хийж байгаа вэ гэхээр Улсын Их Хурлын сонгуультай нийслэлийн Иргэдийн төлөөлөгчдийн Хурлын төлөөлөгчдийг сонгох сонгуулийг хамтатган явуулах үүднээс л хийж байгаа.

Таны хэлээд байгаа хорооны Иргэдийн нийтийн Хурал, хорооны дарга, ерөнхийдөө хорооны удирдлага шууд ардчиллын тэр зарчим ямар байдлаар хэрэгжиж байна вэ гэдэг асуудал дээр ерөнхийдөө манай Байнгын хороо өнгөрсөн хугацаанд бид ярьж, ярьж, Үндсэн хуулийн 4 дүгээр бүлэгт нэмэлт, өөрчлөлт хийе, Үндсэн хуулийн асуудал дээр нутгийн удирдлагын тогтолцоог цогцоор нь авч үзье /хот, тосгоны төвшинд/, аймаг, нийслэл, сум, дүүрэг, баг, хорооны төвшинд ингэж авч үзье гэдэг энэ чиглэлээр ажиллаад, харамсалтай нь бид Үндсэн хуульд нэмэлт, өөрчлөлт оруулж чадаагүй.



Сүүлд ард нийтийн санал асуулгын чиглэлээр өөрчлөлт оруулах эрхээ иргэдээс асууя гэсэн. Ингээд яг цаг хугацааны хувьд тулаад, шийдэгдээгүй үлдсэн. Гэхдээ хоёр намын хооронд, 2008 оны сонгуулийн дараа хийгдсэн бид нарын зөвшилцлийн том баримт бичиг дээр нутгийн удирдлагын шинэчлэлийг хийхээр тохиролцсон тэр зүйл цаашдаа хэвээр хадгалагдах болов уу гэж бодож байгаа юм. Тийм учраас одоо энэ сонгууль болоод, энэ сонгуулийн дараа бүрдэх Улсын Их Хурал, Засгийн газар, энэ чиглэлд хийх нутгийн удирдлагын чиглэлээр өөрчлөлт хийх томоохон алхам хийгдэх ёстой. Манай Байнгын хороон дээр Н.Батбаяр нарын 48 гишүүний хуулийн төсөл явж байгаа. Тэр бас нэлээн юмны суурь болох болов уу гэж харж байгаа. Гэх мэтээр тодорхой бичиг баримтын талаасаа боловсрогдоод бэлтгэл хангагдаж байгаа юмнууд байгаа. Гэхдээ энэ асуудал бол энэ жил шинээр байгуулагдах Улсын Их Хурал энэ асуудлыг авч явж шийдэх байх гэж бодож байна.

Бид өнөөдөр ямар ч гэсэн зохих ёсоор Үндсэн хуульд заасныхаа дагуу энэ Улсын Их Хурал Улсын Их Хурлын сонгуулиа зохион явуулах учиртай. Энэ чиглэлд нь илүү гол анхаарлаа хандуулж ажиллаж байгаа.

Д.Дэмбэрэл: -Асуултаа оновчтой тавиад, оновчтой хариулъя. Д.Ганхуяг гишүүн тодруулна. Д.Ганхуяг гишүүн жаахан хүлээж бай. 

Нийслэлийн Оюунлаг дунд сургуулийн 10-ын “б” ангийн сурагчид Улсын Их Хурлын гишүүн Ц.Батбаярын урилгаар чуулганы үйл ажиллагаатай танилцаж байна. Сурагчдад сурлагын өндөр амжилт хүсье /алга ташив/.

Д.Ганхуяг гишүүн.

Д.Ганхуяг: -Баярлалаа. Ер нь орон нутгийн удирдлагын асуудал шууд ардчиллын асуудал, хорооны даргын хорооны Иргэдийн нийтийн Хурлын сонгуультай холбоотой асуудал энэ удаагийн чуулганаар энэ удаагийн Улсын Их Хурлаар шийдэгдэхгүй юм байна гэж ингэж ойлгож болох уу?

Хоёрт нь, Н.Батбаяр нарын 48 гишүүний санаачилсан тэр хуулийн төсөлд энэ асуудал орсон байгаа л даа. Үүнийг Үндсэн хуульд оруулах өөрчлөлттэй холбоотой ийм асуудал байгаа. Хорооны засаг дарга ч гэдэг юмуу, сумын засаг даргыг шууд иргэдээс нь сонгодог, нэр дэвшсэн хүнийг намууд дэмжээд явдаг иймэрхүү өөрчлөлт орох гэж байгаа гэж ингэж ойлгож байгаа. Тэгээд энэ Үндсэн хуульд оруулах өөрчлөлтийг Улсын Их Хурлын сонгуульд ард нийтийн асуулгын талаар.

Д.Дэмбэрэл: -Ж.Сүхбаатар гишүүн.

Ж.Сүхбаатар: -Таны асуултад хариулахад, яг энэ удаа таны хэлсэн тэр асуудлуудыг шийдвэрлэх боломж бол энэ удаагийн Улсын Их Хурлын энэ удаагийн чуулганаар байхгүй болж байна гэж хэлж болох байх.

Таны ард нийтийн санал асуулгын асуудал дээр одоо бидэнд тийм боломж хомс байх болов уу. Яагаад гэвэл ард нийтийн санал асуулгын Үндсэн хуульд нэмэлт, өөрчлөлт оруулах асуудлаар асуух асуудлыг бид шинээр Үндсэн хуульд нэмэлт, өөрчлөлт оруулах журмын тухай хуулиар журамлахдаа эхлээд нэг, хоёрдугаар үе шатны хэлэлцүүлэг хийгээд, гуравдугаар шатанд нь эргэж ард нийтийн санал асуулга явуулах асуудлыг хэлэлцэх тийм маягаар жаахан хүндрүүлсэн тийм журмаар зохицуулсан. Зарим нэг зөөллөсөн маягаар 2013 оны 01 дүгээр сарын 01 хүртэл тэр хэлэлцүүлгийн үе шатыг харгалзахгүй явж болохоор хийчихсэн заалт байгаа юм. Гэхдээ яг одоо бид нарын саналын хуудас дээр та хэлж байгаа учраас миний энэ бэлтгэл ажлын зохион байгуулалт, бүх юмыг үзэж байхад харахад ард нийтийн санал, асуулгыг энэ дотроо оруулаад явахад бас жаахан бэрхшээлтэй.

Д.Дэмбэрэл: -Х.Баделхан гишүүн асуултаа тавья.

Х.Баделхан: -Баярлалаа. Хуулийн төслийг дэмжиж байгаа. Нийслэлийн иргэдийн Хурлын сонгууль, Улсын Их Хурлын сонгуулийг хамтатгаад явуулаад, тэгээд нэг л саналын хуудсаар санал хураах юм байна. Миний асуух гэж байгаа асуулт бол өчигдрийн чуулган дээр зарим Их Хурлын гишүүд бас асуусан. Автомат машинд итгэх итгэл хэр байна вэ? Үүнийг давхар тоолж болохгүй юм байна. Энэ талаар Төрийн байгуулалтын байнгын хорооны хурал дээр ч гэсэн нэлээн санал, асуулга гарсан байна. Зарим намын дарга нар ч гэсэн хэлж байгаа. Энэ дээр ард иргэдийн итгэл үнэмшил багатай, сонгууль явагдсаны дараа сонгуулийн үр дүнг иргэд хүлээн зөвшөөрөх магадлал тун бага байна.

Хуулиар бол үүнийг автомат тоолсон тооллогын дүнг дахиж тоолж болохгүй гэсэн байгаа. Тэгэхээр үүнийг итгэл үнэмшилтэй болгохын тулд дахиад нэг тоолох, эсвэл журам гаргах, эсвэл тэрийг ямар нэг хяналт тогтоох тийм боломж байна уу гэж асуух гэсэн юм. Баярлалаа.

Д.Дэмбэрэл: -Хэн хариулах вэ? Ж.Сүхбаатар.

Ж.Сүхбаатар: -Энэ асуудал бол ер нь автомат машиныг хэрэглэх явцад итгэл яаж төрүүлэх вэ гэдэг асуудал бид нарын хувьд анх ажлын хэсгийн шатанд зөндөө л ярьсан асуудал. Мэдээж, Монголд анх удаа л хэрэглэх гэж байгаа учраас эргэлзээ, тээнгэлзэл, янз бүрийн юм гарна гэдгийг мэдэж байсан.

Би тухайн үедээ ажлын хэсэг дээр санал болгож байсан зүйл бол машинаар тоолоод, гараар тоолох хоёрыг хослуулан хэрэглэх явдлаар тулган шалгаж баталгаажуулах ийм маягаар хийе гэдэг санал тавьж байсан юм. Ажлын хэсгийн шатанд манай хүмүүс маань, нэгэнт машин хэрэглэж байгаа юм бол ийм давхар юм хийх шаардлага юу байна вэ гээд энэ санал дэмжигдээгүй. Гэхдээ сүүлд тэрийг дэмжихгүй байсан Д.Энхбат гишүүн маань “ер нь одоо бодоход зөв байж ээ”, энэ асуудлаар ямар нэгэн байдлаар гар аргыг хослуулан давхар хэрэглэх явдлыг яаж хангаж өгөх вэ гэдэг асуудлыг Байнгын хорооны шатанд ч, чуулганы нэгдсэн хуралдаан дээр ч тавиад байна л даа. 

Нэг арга нь Улсын Их Хурлын сонгуулийн хуулийг дагаж мөрдөх журмын тухай хуулийг гаргах замаар санал тоолох гэсэн тэр журам дээр машинаар тоолсон дээр тулган баталгаажуулах тийм маягаар санал хураалтын албан ёсны тогтоол гараагүй байхад тооллогын хоёр дахь үе шат болгож, ингэж хэрэглэвэл байж болох юм гэсэн ийм байдлаар би хариу өгсөн. 

Өнөөдөр би хууль санаачлагч учраас Байнгын хороон дээр бас хариуцаж байгаа учраас яг сонирхлын хувьд зөрчилтэй болчихож байгаа учраас ингэмээр байна, гар аргаар заавал тоолох ёстой гэдэг би санал, санаачилга гарга, үүнийг дэмжих үндэс бага байгаад байгаа юм.

Ер нь ингэж шийдэх боломж, бололцоо гаргаж болох уу, үгүй юу гэвэл Улсын Их Хурал үүнийг яриад, гишүүд хэлэлцээд явна гэвэл буруу гээд үзээд байх нь хэцүү. Яагаад гэвэл сонгуулийн илүү найдвартай, итгэл төрүүлсэн тэр байдлыг хангахын төлөө бид алхам хийх гэхэд байна шүү дээ. Таны энэ хэлээд байгаа асуултад ийм санаа яваад байгаа учраас би үүнийг хуваалцаж байна. Гэхдээ одоо хуулийн төсөл боловсруулаад оруулж ирж байгаа бидний хувьд яг энэ асуудлыг шийдэх чиглэлээр ямар нэгэн зохицуулалт хийж байгаа зүйл байхгүй.

Д.Дэмбэрэл: -Ц.Батбаяр гишүүн асуултаа тавья.

Ц.Батбаяр: -Баярлалаа. Би түрүүн Байнгын хорооны хурал дээр нэлээн олон юм асуусан. Монгол Улсын Их Хурал үндсэндээ хууль зөрчсөн үйл ажиллагаа зөндөө хийж байсан. Сүүлдээ Үндсэн хууль зөрчсөн үйл ажиллагаа хийгээд явдаг болчихоод байгаа юм. Тэгээд зөвшилцөх гэдэг нэрээр энэ асуудал орж ирээд явж байна. 

Үндсэн хуулийн 57-оос 60 дугаар зүйлд нийслэлийн болон аймаг, нийслэлийн нутгийн  өөрөө удирдах ёс, аймаг, нийслэлийн засаг дарга, иргэдийн Хурлын эрх, үүрэг гээд бүгд тодорхой заагаад өгчихсөн байгаа л даа. Энэ заалт зөрчигдөөд, өнөөдөр зөвшилцлөөр гээд орж ирээд яваад байна. Би үүнийг намын бүлгийн хурал дээр ч хэлж байсан. Би үүний төлөө дуугарна. Яагаад гэвэл нийслэл Улаанбаатар хотод би анхан шатны нэгжээс нь бүгдэд нь ажиллаж байсан учраас би нийслэлийн төлөө би дуугарахгүй бол өөр хэн дуугарах юм бэ гэдэг шиг. Тийм учраас би түрүүн хариулт надад өгч чадаагүй юм.

Улсын Их Хуралтай нийслэлийн иргэдийн Хурал цуг явахаар ямар эрх, үүрэг нэмэгдэх гээд байгаа юм бэ? Түрүүн эрх, үүрэг, эрх хэмжээ нэмэгдэнэ гээд яриад байсан. Ямар эрх, үүрэг нэмэгдэх гээд байгааг нэгдүгээрт хэлж өгөөч. Эдийн засгийн хувьд нь ямар эрх мэдэл нэмэгдэж байгаа юм, улс төрийнх нь хувьд ямар эрх мэдэл нэмэгдэж байгаа, хууль, эрх зүйн орчинд нь ямар эрх, үүрэг нэмэгдэж байгааг эхлээд хэлээд өгчихөөч.

Хоёрдугаарт, аймаг, нийслэлийн иргэдийн Хурлын төлөөлөгч сонгох асуудал чинь зөвхөн тухайн хорооны иргэн санал өгөх учиртай. Тэрнээс зүгээр явуулын түр оршин суугчид өгөх эрхгүй. Энэ хуулийг, энийг яаж өгүүлэх гээд байгаа юм бэ? Тэгвэл нэг саналын хуудас аваад Их Хурлын гишүүнийг сонгочихоод, биш хүмүүс нь Их Хурлын гишүүнийг сонгодог, хорооны иргэн мөн хүмүүс нь иргэдийн Хурлаа сонгодог, Их Хурлын гишүүнийг сонгодог ийм л болох гээд байна. Тэгэхээр үүнийг яаж зааглаж, ялгах юм бэ гэдэг дээр хэлж өгөөч.

Түрүүн Ч.Сайханбилэг гишүүн хэлж байсан. Нийслэлд эрх мэдэл олгох гэж байгаа гэж. Би нийслэлийн эрх мэдэл олгох асуудал дээр тууштай явж байгаа хүний нэг. Өнөөдөр хэрвээ том эрх мэдэл олгох гэж байгаа бол нийслэлийг биеэ даасан статус болгох гэж байгаа бол Нийслэлийн эрх зүйн байдлын тухай хуулийг баталж байж, өнөөдөр энэ хууль батлагдах ёстой. Тэрнээс батлагдаагүй нөхцөлд болно гэдгээр энэ хууль байж болохгүй. Тийм учраас энэ тал дээр хариугаа өгөөч ээ гэдэг асуудал дээр ярьж байна.

Дараагийн нэг асуудал бол өнөөдөр Улсын Их Хурлын гишүүн, нийслэлийн Хурлын төлөөлөгчөөр нэр дэвшиж байгаа хүмүүс яг адилхан зардал гаргах гээд байна. Улсын Их Хурлын гишүүн бол байнгын ажиллагаатай парламентын үндсэн ажилтай хүн. Иргэдийн төлөөлөгчдийн Хурлын төлөөлөгч бол байнгын биш, хавсран ажил хажуугаар нь хийдэг ийм л ажил шүү дээ. Энэ хоёрын зааг ялгаа, зардал, мөнгөний чирэгдлийн асуудлыг яаж тооцоод байгаа вэ гэдэг дээр хариулт өгвөл сайн байна. Би асуугаад байвал, түрүүн нэлээн олон юм асуучихсан учраас дахин давхардуулж асуумааргүй байна. Хэрвээ энэ хууль батлагдвал олон хуулиуд дотор нь зөрчигдөж байгаа юм. Энэ олон хуулиудыг хамаагүй ингээд. Хэрвээ ингэсэн бол дагалдах хуулиуд орж ирэх ёстой. Зөрчиж байгаа олон хуулиуд байгаа шүү дээ. Үүнийг яаж цэгцлэх вэ гэдэг асуудал дээр хариулт өгөөч ээ гэсэн юм.

Д.Дэмбэрэл: -Ж.Сүхбаатар.

Ж.Сүхбаатар: -Зардлын тухайгаас эхлээд. Адилхан зардал гарах юм биш үү гэж байна. Яг одоо адилхан зардал гарахгүй болов уу гэж бодож байгаа. Яагаад гэвэл Сонгуулийн ерөнхий хороо бол Улсын Их Хурлын сонгуульд нэр дэвшигчдийн зарцуулах зардлын дээд хэмжээг баталдаг. 

Бид нарын оруулж ирж байгаа энэ хуулин төсөл дээр нийслэлийн иргэдийн Төлөөлөгчдийн Хурлын тэргүүлэгчид тойрогт нэр дэвшигчээ сонгуульд зарцуулах зардлын дээд хэмжээг батална. Зардлаа дээд хэмжээгээр нь баталж байгаа шүү дээ. Тэгэхээр зардал багатайгаар яаж өөрийгөө сурталчилж таниулах вэ, хүргэх вэ гэдэг асуудал тухайн нэр дэвшигчийн өөрийнх нь менежменттэй холбоотой л асуудал болно. Яг адилхан зардал гаргая гэвэл гаргах, яг энэ зардлын дээд хэмжээний хүрээнд магадгүй Улсын Их Хурлын бусад нэр дэвшигчтэй адилхан гаргахыг үгүйсгэхгүй л дээ. Гэхдээ дээд хэмжээнд нь захирагдсан байхаар зохицуулалт ингэж явах байх гэж бодож байна.

Хоёр дахь асуудал бол ямар эрх үүрэг энэ Сонгуулийн хуулиар нэмэгдэж байгаа вэ гэж байна. Байнгын  хороон дээр яригдсан л даа. Ерөнхийдөө эрх, үүрэг хариуцлагыг нэмэгдүүлэх чиглэлээр Э.Бат-Үүл гишүүний ярьсан зүйлийг та асууж байна. Цаад утгаараа бол орон нутагт эрх мэдэл байдаггүй учраас иргэн хүн орон нутгийн сонгуульд очих сонирхол байдаггүй гэж. Энэ дээр янз, янзын юм ярьж байгаа юм. Би хууль санаачлагчийн хувьд өөрөө юу бодож байгаа вэ гэхээр Нийслэлийн сонгуулийн хуулийг хамтатгаад явуулчихаар нэг байж болох үндэслэл нь энэ чинь Улсын Их Хурлын сонгуульд нийслэлийн иргэдийн Төлөөлөгчдийн Хурлын сонгууль хамт явж байгаа юм. Хамт явахаар тухайн улс төрийн нам, түүнээс нэр дэвшиж байгаа нэр дэвшигчид сонгуулийн мөрийн хөтөлбөр, бодлого, үйл ажиллагаа нь ерөнхийдөө нэгдмэл чиглэлээр хангагдах юм. Иргэд, сонгогчид тэр хоёрыг хоёуланг нь дараа хариуцлага тооцох боломжтой болж байгаа юм. Нэг сонгуулиар нэг үнэлгээгээр. Энэ үүднээс үзэхээр түрүүн манай зарим гишүүд хөндөж тавьсан. С.Ламбаа гишүүн хүртэл хэлж байсан. Энэ хуулиар хамт явсны дараа харин автоматаар нийслэлийн иргэдийн Төлөөлөгчдийн Хурлын эрх мэдэл, чиг үүргийг тодотгох, томруулах ийм ажил идэвхтэй өрнөх ийм нөхцөл бүрдэх юм. Тэгж байж сая амлалт, ярьсан, хөөрсөн юм, бодлогын тэр асуудал гарч ирнэ. Тэгээд бас, бус юмнууд яригдсан. Би гол юмыг нь онцлоход энэ тал дээр ийм асуудлыг л хэлж болох байна.

Ц.Батбаяр: -Үндсэн хууль, Эрх зүйн байдлын хуулийн талаар? 

Ж.Сүхбаатар: -Үндсэн хуулийн тухайд маргаан гарч гэдэг юмуу, Үндсэн хуулийн маргаантай байхыг үгүйсгэхгүй л дээ. Ер нь орон нутгийн сонгууль гэдэг бол үгийг нь ч харсан Улсын Их Хурлын сонгууль биш шүү дээ. Хамт яваад хавсрах сонгууль болно гэж бид удаа дараа ярьж байсан. Энэ дээр яагаад нийслэлтэй зөвшилцсөн юм бэ гэхээр үндэслэл нь, нийслэл гэдэг бол улсын тал юм. Аваад үзвэл хэрэг дээрээ нийслэл гэдэг бол яг нутгийн өөрөө удирдах байгууллага ажиллаж болох боловч цаад утгаараа төвийн шууд удирдлага илүү нөлөөлөх, төрийн зохицуулалтын илүү хүчтэй зохицуулалт нийслэл дээр байж болох талтай учраас бид нар үүнийг хуул, улс төр, эрх зүйн, эдийн засгийн талаас нь харгалзаад, ингээд Улсын Их Хурлын сонгуультай хамт явбал ерөнхийдөө хуулийн хүрээнд байх боломжтой байна гэж хууль санаачлагч нар нэгдсэн. Энэ дээр бүлгүүд ч гэсэн ийм зөвшилцөл, ойлголцолд хүрсэн учраас бусдаас нь зориуд ялгасан юм.

Бусад газрууд арай өөр юм. Нийслэл гэдэг бол өөрөө өвөрмөц зохицуулалттай, тусгай чиг үүргийг гүйцэтгэдэг хот байгаа учраас энэ дээр онцлог ийм зохицуулалтыг бид хэрэглэж байгаа юм.

Д.Дэмбэрэл: -Ц.Батбаяр гишүүн тодруулъя.

Ц.Батбаяр: -А гэж асуухаар Б гэж хариулаад байх юм. Би юу гэж ойлгох вэ? Өнөөдөр би эдийн засгийн, нийслэлийг тусад нь салгаж хийснээр нийслэлд ямар эдийн засгийн эрх мэдэл олгох юм бэ? Хууль, эрх зүйн ямар эрх мэдэл ирж байгаа юм бэ? Улс төрийн ямар эрх мэдэл ирж байгаа юм бэ гэдгийг тод асуусан.

Хоёрдугаарт, Нийслэлийн эрх зүйн байдлын хуулийг баталж байж, өнөөдөр хэрвээ нийслэлд онцгой эрх олгох гээд байгаа юм бол энэ Нийслэлийн эрх зүйн байдлын тухай хуулийг баталж байж олгох ёстой. Нийслэлийн эрх зүйн байдлын тухай хуулийг Улсын Их Хуралд оруулж ирээд бүтэн хоёр жил болж байна. Яг одоо хоёр жил болж байна. Хэлэлцэх эсэхийг нь шийдчихээд одоо хүртэл явахгүй байна шүү дээ. Тэгсэн мөртлөө нөгөө талаас нь энэ асуудлыг оруулж ирээд байх юм. Би юу гэж ойлгох вэ? Барин тавин хууль хийхээ болих хэрэгтэй шүү дээ. Орон, гаран ийм юм санаачлаад, нөгөөдүүл нь дэмжээд. Нийслэлийн иргэдийн Хурал Их Хурлын хойноос гарсан юмуу, хаашаа юм бэ?

Д.Дэмбэрэл: -Ж.Сүхбаатар товчхон хариулъя.

Ж.Сүхбаатар: -Түрүүн би ер нь хариулчихсан даа. Эрх зүйн байдлын тухай хуультай шууд уялдаж байгаа зүйл байхгүй л дээ. Нийслэлийн сонгуулийн тухай хууль маань нийслэлд нийслэлийн иргэдийн Төлөөлөгчдийн Хурлыг яаж сонгох вэ гэдэг тэр журмыг л бид тогтоож өгч байгаа шүү дээ.

Д.Дэмбэрэл: -Д.Очирбат гишүүн асуултаа тавья.

Д.Очирбат: -Энэ хуулиа төсөл санаачлагч хууль боловсруулагчид маань нийслэлчүүдээс, Чингэлтэйчүүдээсээ, нийслэлээс сонгогдсон гишүүдээс аль хэр санал авсан бэ? Хууль боловсруулж байгаа хүмүүс маань дандаа л хөдөө, орон нутгаас, аймгаас сонгогдсон гишүүд байх юм.

Нийслэлээс сонгогдсон гишүүдийнхээ саналыг энд хэр тусгасан юм бэ? Нийслэлийн иргэдийн Төлөөлөгчдийн Хурал, нийслэлийн засаг дарга, дүүргүүд, хороод, хороодын засаг дарга нараас аль хэр санал туссан юм бэ? Маш олон уялдаа холбоогүй олон асуудлууд гарч ирж байгаа учраас би энэ асуудлыг асуугаад байгаа юм.

Энд нийслэлийн амьдралыг мэдэх Ц.Батбаяр гишүүн түрүүн ярьж байна. Үнэхээр дүүргийн засаг дарга иргэдийн Хурлын даргыг 16 жил хийсэн, нийслэлийн засаг даргыг хийсэн энэ хүний санал бас бухимдалтай байгаад байгаа юм. Энэ дээр хэр туссан бэ, хүний саналаас хэр авсан юм бэ? Би бас Чингэлтэй дүүрэгт 10 жил засаг дарга хийсэн. Анхны зохион байгуулагчаас аваад, дүүргийн засаг даргыг хүртэл. Энэ дээр бас саналаа оруулах, энэ хуулийн төсөл дээр оруулах олон саналууд байсан. Энэ дээр хэр тусгагдсан юм бэ? Нийслэл Улаанбаатар хотыг дүүрэг, нийслэл гэж хоёр салгачихлаа л даа. Орон нутгийнхаа сонгуулийг. Улаанбаатар хотыг дүүргээс нь салгачихвал ямар ч хөлгүй гэсэн үг юм. 

Өнөөдөр Улаанбаатар хот гэж том байгууллага юм шиг мөртлөө дүүрэггүй бол ямар ч анхан шатандаа хөлгүй, бөгсгүй дондог маамуу шиг л юм болох гэж байна. Өнөөдөр орон нутгийн сонгууль дээр байгаа нийслэлийн иргэдийн Төлөөлөгчдийн Хурлыг сонгох энэ хуулийг, энэ процедурыг нийслэлийн иргэдийн Төлөөлөгчдийн Хурлын сонгуулийн хууль гээд тусад нь гаргаад сонгууль хийчихлээ. Цаана нь үлдэж байгаа, орон нутгийн сонгуулиар үлдэж байгаа дүүрэг маань яах вэ? Энэ хуулиа хэзээ зохицуулах вэ? Өнөөдөр зохицуулж чадах уу? Энэ хаврын чуулган дээр зохицуулж чадах уу? Чуулган завсарлачихна. Дараа нь Их Хурал бүрэлдээд 2012 оны шинэ бүрэлдэхүүн үүсээд, үүнийгээ орон нутгийн сонгууль 10 сард болохоос өмнө энэ орон нутгийнхаа сонгуулийг шинэчилж хийж чадах уу? Ийм олон асуудлууд энд үлдчихээд байгаа юм.

Нийслэлийн иргэдийн Төлөөлөгчдийн Хурал, дүүргийн иргэдийн Төлөөлөгчдийн Хурлыг уг нь ялгаж, салгаж авч ойлгомооргүй байгаа юм. Бодит амьдралдаа бүх нийслэлийн 9 дүүрэг чинь өөрөө нийслэлийг бүрдүүлж байдаг. 9 дүүргийн иргэд нийслэлийн иргэд болж байдаг. Харин ч дүүрэг дээрээ иргэд, сонгогчид нь өөрөө дүүрэг, дүүрэгтээ харьяалагддаг, орон нутагтаа харьяалагддаг. Тийм учраас дүүргийг ингэж салгасан нь зохимж муутай байна гэдгийг юуны өмнө хэлмээр байна.

Энэ хуулинд бас орон нутгийн эрх мэдлийг улс төрчид маань, улсын Их Хурал маань хэтэрхий их  авчихжээ. Иргэдийн Төлөөлөгчдийн Хурлын хуулиндаа маш олон асуудлуудыг орон нутагтаа хийчих асуудлуудыг, орон нутгийн эрх мэдлийн асуудлуудыг, дүүргийн асуудлуудыг, нийслэлийн иргэдийн Төлөөлөгчдийн Хурлын бүрэн эрхийн асуудлуудыг энэ хуулиндаа тусгасан байна. Жишээлбэл, 4-ийн 9 дүгээр заалт дээр нийслэл өөрөө сонгуулийнхаа тойргийг байгуулаад, хороодоо зохион байгуулаад сонгуулиа явуулах энэ боломж нь нийслэлээ байх боломжийг бид энэ хуулиараа шууд төдөн тойрогтой байна, тийм, тийм сонгууль хийнэ гээд зааж өгчих гээд байна. Тийм учраас энэ эрхийг нь нийслэлдээ өгье. Анхан шатанд нь.

Д.Дэмбэрэл: -Ж.Сүхбаатар гишүүн. Санаачлагч гишүүдээс нэмээд хариулж болно.

Ж.Сүхбаатар: -Нийслэлийн амьдралыг мэдэх гишүүд бага байна гэж байна. Энэ Сонгуулийн хуулиар шийдэх гэж байгаа асуудал бол сонгуулийн журам. Сонгуулийг хэрхэн яаж явуулах вэ гээд. Хоёр бүлэг, би түрүүн хууль санаачлагчийн илтгэл дээр хэлсэн. Хоёр бүлгийн хооронд энэ асуудал нэлээн удаан яригдсан. Улсын Их Хурал дээр энэ асуудал шийдэгдэхгүй байсан. Ингээд зөвшилцөлд хүрч шийдсэн.

Тийм учраас хоёр бүлгийн ахлагч орсон. Ө.Энхтүвшин дарга, Ч.Сайханбилэг дарга хоёр. Д.Дондог дарга бол орон нутгийн амьдралыг сайн мэднэ. Аймгийн иргэдийн Хурлын даргаар олон жил ажилласан. Төрийн байгуулалтын байнгын хорооноос байгуулсан ажлын хэсгийн ахлагч хүн. Тэгээд оруулсан юм. Сонгуулийн хууль дээр нэлээн идэвхтэй ажилласан З.Энхболд гишүүн бас энэ асуудал дээр орсон юм. Ингээд бусад гишүүдийнхээ саналыг авсангүй гэж байна. Боловсруулах шатанд бүх гишүүддээ танилцуулж, нийслэлээс сонгогдсон гишүүд рүүгээ ийм байна гэж хэлж чадаагүй байх. Гэхдээ энэ Сонгуулийн хуулийн зарчмын гол үзэл баримтлалынх нь үндсэн асуудлаар бүлгийн төвшинд зөвшилцөх явцад манай нийслэлээс сонгогдсон гишүүд санал бодлоо бүлгийн төвшинд хангалттай, тодорхой хэмжээний илэрхийлсэн байгаа. Зөрүүтэй байгаагаа ч хэлж байсан. Энэ асуудал явсаар байгаад.

Санал авсны тухайд бол бид Засгийн газраас санал авсан. Санал авахаас өмнө нийслэлийн иргэдийн Хурлын Тэргүүлэгчдийн нарийн бичгийн дарга Ж.Батбаясгалан сууж байна. Нийслэлийн засаг даргын Тамгын газрын төрийн захиргааны удирдлагын хэлтсийн дарга Ү.Ганболд бас оролцсон. Ингээд нийслэлийн удирдлагуудын санал бодол, байр суурийг илэрхийлж байсан. 

Үүнээс өмнө ер нь орон нутгийн сонгууль, Улсын Их Хурлын сонгууль хамт явах асуудлаар би албан бичгээр бас саналыг нь авч байсан. Ер нь нийслэлийн удирдлага хамт явуулахын эсрэг байр суурьтай байсан. Хүндрэл, бэрхшээлийг хэлчихсэн байсан. Өмнө нь саналын байр суурийг авчихсан. Одоо нэгэнт ингээд хамт явахаар боллоо гэдэг шийдэл гарах гэж байна гэхэд ийм, ийм зүйлийг анхаараач ээ гэдэг зүйлийг эд маань хэлж байгаа. Таны хэлээд байгаа 4-ийн 9 дээр заачихсан сонгуулийн тойргийг байгуулах асуудал, эрх хэмжээний асуудлыг Улсын Их Хурал шууд шийдэж байгааг Засгийн газар жишээлбэл, өөрчлөөч гэсэн байгаа. Нийслэлийн удирдлагууд бас хүссэн байгаа. Та бас үүнийг хүсэлт болгож тавьж байгаа. Үүнийг Байнгын хорооны төвшинд гишүүд ерөнхийдөө ойлгоод анхны хэлэлцүүлгийн шатанд хүлээж авъя, зохицуулъя гэсэн маягаар ойлголцож явсан байгаа.

Энэ асуудал маань цаг хугацаа тулж байгаа. Өнөөдөр бид нар энэ асуудлыг хэлэлцэн шийдвэрлэж, эцэслэж, ирэх 7 хоногоос нийслэлийн иргэдийн Төлөөлөгчдийн Хурлын сонгуулийг зарлах /энэ хуулийг баталсан тохиолдолд/ ажилдаа орох ийм шаардлага үүсээд байгаа юм.

Д.Дэмбэрэл: -Баярлалаа. П.Алтангэрэл гишүүн асуултаа тавья.

П.Алтангэрэл: -Ер нь орон нутгийн сонгууль бол хамгийн чухал сонгууль. Бараг Улсын Их Хурлын сонгуулиас ч илүү ач холбогдол өгөх ёстой сонгууль юм. Яагаад гэвэл ард иргэд өөрсдөө хамгийн ойр байдаг төрийн эрх барих байгууллагаа сонгож байгуулж байгаа ийм сонгууль шүү дээ. Тэгэхээр үеийн үед бид нар орон нутгийн сонгуульд ач холбогдол өгөхгүй орхичихоод байдаг тал бий л дээ. Энэ дээр би юу асуух гээд байна вэ гэхээр нэгдүгээрт, орон нутгийн сонгууль гээд нэг юмыг хоёр хуваагаад явуулах ийм л шийдэлд бид хүрчихлээ. Уг нь нэг л юм. Хамт явж байх ёстой ийм сонгууль. Гэтэл нийслэлийн сонгуулийг тусад нь авчраад тусдаа хууль болгоод явуулах нь байна. 

Нийслэлийн иргэдийн Төлөөлөгчдийн Хурлыг сонгох сонгуулийн энэ хуулийг боловсруулахдаа ер нь нэг мөсөн аймаг, дүүрэг, нийслэлийнхээ сонгуулийн хуулийг хамтад нь шийдчихэж болоогүй юмуу? Одоо бол нийслэлийн Хурлыг холимог хэлбэрээр явуулах нь байна, автомат машинаар тоолох нь байна. Их Хурлын сонгуультай бүгдийг нь нийцүүлж хийх нь. Гэтэл нэг хэлэлцсэн дээрээ мөн аймаг, дүүрэг, нийслэлээ яг энэ тогтолцоо руу нь авчирч хийгээд, яахав явуулах хугацааг нь тусад нь хийгээд, бүх юмыг нь нэг болгоод нэг мөсөн цэгцлээд бүх Сонгуулийн хуулийг явчихаж болоогүй юмуу?

Хоёрдугаарт, нэг сонгуулийг хоёр хуваагаад явуулах болчихож байгаа нь ямар нэгэн байдлаар Үндсэн хуулийн цэц дээр асуудал үүсгэх асуудал болчих юм биш биз? Үүнийг Төрийн байгуулалтын байнгын хороон дээр тал, талаас нь бодож үзсэн юм байна уу? Ийм хоёр асуултад хариулт авмаар байна.

Д.Дэмбэрэл: -Хариулъя. Ж.Сүхбаатар дарга.

Ж.Сүхбаатар: -П.Алтангэрэл гишүүний асуултад хариулъя. Д.Очирбат гишүүний хөндсөн түрүүний асуудал байна. Одоо нийслэлийг тусад нь салгаад Сонгуулийн хуулиар тусгайлан зохицуулж байгаа юм бол үлдэж байгаа аймаг, сум, дүүргийн Сонгуулийн хууль яах вэ гэсэн асуудал тавьж байна. 

Бид ярьсан. Та өөрөө цаг хугацааг мэдэж байгаа. Хуулийн төсөл боловсруулах, батлах үйл явц гэдэг бол өөрөө цаг хугацааны хувьд нэлээн хугацаа шаарддаг ажил. Тэгээд бид энэ удаа өдөр, шөнөгүй сууж байгаад Нийслэлийн иргэдийн Төлөөлөгчдийн Хурлын сонгуулийн хуулийг үндсэндээ маш богино хугацаанд боловсруулж өргөн барьж хэлэлцүүлж байгаа. Цаг үеийн шаардлага өөрөө ийм байгаа.

Нөгөө хууль маань яах юм бэ гэхээр бид нарын энэ хуулийг дагалдаад явж байгаа, нийслэл гэдэг тэр үгнүүдийг хасаад, зарим нэг зохицуулалтыг хасаад. Орон нутгийн Хурлын сонгуулийн тухай хууль маань хуучин хэвээр үлдэж байгаа. Яг таны хэлдэг шиг зарчим бас баримтлах уу гэвэл маргаантай. Жишээлбэл, нийслэлийн хувьд сонгуулийн хосолмол тогтолцоог хэрэглэж байгаа. Тэгвэл сум, дүүрэг дээр хэрэглэнэ гэж ингэж үзэж болохгүй гэж бодож байна. Миний хувьд байр суурийн зөрүүтэй байна. Сум, дүүрэг гэдэг бол чухамдаа яг, шууд иргэд нь мажоритари системээрээ намын оролцоо маш бага, болж өгвөл намын оролцоогүйгээр сонгогддог байх ёстой. Тэгэхгүй бол, жишээлбэл, энэ асуудлыг шийдэхийн тулд би түрүүн асуултад хариулахдаа хэлсэн. Энэ сонгуулийн дараа шинэ бүрэлдэхүүн энэ асуудлыг шийдэх нь зүйтэй юм. Энийг бид зайлшгүй, боломж нь байна гээд үүнийг бодлогын гол шийдэх ёстой асуудал гэж үзээд ажиллавал бас болохгүй юмгүй л дээ. Энэ 5 сард бид ингээд. Ийм боломж нь хэр байгаа бол гэж бодож байна.

Хоёрдугаарт, Үндсэн хуулийн цэцийн асуудал дээр нийслэлийн сонгуулийг Улсын Их Хурлын сонгуультай хамтатган явуулах нь Үндсэн хуультай нийцэхгүй шүү гэдгийг Ц.Батбаяр гишүүн шууд хэлж байгаа. Энэ асуудал чинь маргаантай шүү гэж. Үүнийг Үндсэн хуулиар нээлттэй шүү дээ. Монгол Улсын иргэн хэн боловч Үндсэн хууль зөрчсөн асуудлаар Улсын Их Хурлын шийдвэрийг өгч болдог. Түрүүн Ч.Сайханбилэг дарга шүүмжлээд байгаа. Нээлттэй гэж Байнгын хорооны дарга хэлээд байгаа нь буруу шүү гэж хэлж байгаа. Ингэдэг нь өгөөч гэж хэлж байгаа юм биш л дээ. Үнэхээр маргаад байгаа учраас, маргаантай асуудлаа маргаж болдог тэр замаар нь, заргалдаж болдог журмаараа явах боломж нь угаасаа байгаа шүү гэж би хэлж байгаа юм. Гэхдээ бид энэ хуулийнхаа дагуу шийдээд, энэ сонгуулиа заавал явуулж ингэж дуусгана гэж бодож байгаа.

Д.Дэмбэрэл: -Б.Батбаяр асуудлаа тавья.

Б.Батбаяр: -Иргэдийн төлөөлөгчдийн Хурлын сонгуулийн тухай хууль гээд нэг шинэ хууль гараад ирлээ. Улсын Их Хурлын сонгуулийн тухай хууль, дараа нь сум, дүүрэг гээд бас нэг хууль гарах байх л даа. Тэгээд хэдэн хуультай болох гээд байгаа юм бэ? Асуудлаа улам л хүндрүүлээд байх шиг надад санагдаад байх юм. Нэг жаахан юм болохоор нэг хууль гарч зохицуулдаг байж таарахгүй л дээ. Би тэгж л үзэж байна. 

Орон нутгийн сонгуулиа Улсын Их Хурлын сонгуультайгаа хамт явуулах тийм бололцоо байгаагүй юмуу? Тэгвэл энэ чинь хуучин хуулиараа зохицуулагдаад явж болох л байсан шүү дээ. Нэгдүгээрт ийм асуудал байна.

Хоёрдугаарт, юу вэ гэхээр энэ чинь нийслэлд зургаан тойрог байх. Улсын Их Хурлын зургаан тойрог байгаа шүү дээ. Орон нутгийн хэдэн тойрог бий болох юм бол? Улаанбаатар хотын нийслэлийн сонгууль явуулах хэдэн тойрог бий болох юм бэ? Бас тэр зургаатайгаа ижилхэн байх юмуу? 45 төлөөлөгчийг тэр зургаан тойрогтоо сонгох хэрэг үү? Би тэгж ойлгож болох уу? 30 төлөөлөгчөө. Ийм хоёр асуудал байна.

Д.Дэмбэрэл: -Ж.Сүхбаатар хариулъя. 

Ж.Сүхбаатар: -Сүүлийн асуултаас нь хариулъя. Ер нь Улсын Их Хурлын сонгуулийн тойрогтой адилхан байна гээд заасан. Гэхдээ манай гишүүд Засгийн газраас санал нийслэлийн удирдлагуудаас гараад байгаа. Тойрог байгуулах асуудлаа нийслэлийн иргэдийн Хурал өөрөө шийдэх энэ эрх  хэмжээгээрээ хангагдъя гэдэг саналаа тавьж байгаа. Үүнийг анхны хэлэлцүүлгийн шатанд зарим гишүүд саналаа гаргана гэж хэлсэн байгаа.

Таны хэлдгээр одоогийн бидний журамласнаар зургаан тойрог гэхэд таны ойлгож байгаа зөв. 30 мандат гэхэд дунджаар 3-аас 5 мандаттай ийм тойргууд бий болох байх. Энэ нь бас зохимжгүй байна. Одоо 15 тойрог байдаг гэсэн байх. Үүнийг иргэдийн Төлөөлөгчдийн Хурал шийдэх байдлаар анхны хэлэлцүүлгийн шатанд зохицуулж болно гэж үзэж байна.

Эхний асуулт хуулийг тусдаа гаргах нь зөв үү гэдэг асуудал. Хууль зүйн хувьд хоёр янзын техник байгаа юм. Б.Батбаяр гишүүн ээ. Нэг нь бүхэлд нь хуулийг цөөлж, кодчилох буюу төрөлжүүлэн хуульчлах гэсэн аргаар тодорхой эрх зүйн салбар, бүлэг харилцааг нэг том хуулинд, Эрүүгийн хууль гэж бодоход хийчихдэг олон янзын хууль байдаг. Нөгөө нь болохоор, бас тэр хуулиудыг хэрэглэхэд ойлгомжтой байлгах үүднээс салгаж, зааглаж жижиглэж, детальчилсан ийм хуулиуд гаргадаг. Энэ тохиолдолд Сонгуулийн хуулинд Орон нутгийн хурлын сонгуулийн хуулин дээр бид бодлогын хувьд шийдэгдчихсэн, ойлголцож байгаа асуудлынх нь хувьд бид нарын улс төрийн бодлогын гол түлхүүр шийдэл чинь хууль л байдаг шүү дээ. Нэгэнт энэ бодлогын хувьд ойлголцсон асуудлаа бид хуулийнх нь техникийнх нь дагуу Нийслэлийн иргэдийн Төлөөлөгчдийн Хурлын сонгуулийн хуулийг тусад нь гаргаж байна. Түүнээс биш, цаашдаа ямар явах юм бэ гэвэл магадгүй, аймгийн, сумын сонгуулийн хуулиуд тусдаа гарахыг хууль тогтоогч шийдэж болно. Тус, тусдаа онцлог гэвэл. Гэхдээ өнөөдөр үүнийг бид ярихгүй. Бид нарын өнөөдөр ойлголцсон хэмжээндээ бид хуулийг ингэж гаргаж байгаа. Энэ нь ямар нэгэн гажуудал гэдэг юмуу, хууль зүйн хувьд нийцэхгүй байгаа зүйл биш. Энэ бол хуульд бүрэн нийцэж байгаа зүйл гэдгийг хэлж болно.

Д.Дэмбэрэл: -Л.Гүндалай гишүүн асуултаа тавья.

Л.Гүндалай: -Баярлалаа. Тэгэхээр нийслэлийн иргэдийн Хурлын төлөөлөгчдийг сонгох сонгуулийг хамт явуулж байгааг зөв гэж үзэж байгаа юм. Уг нь орон нутгийн сонгууль хамт явна гэсэн ийм хуультай байсан боловч Монгол Ардын намын зүгээс элдэв шалтаг, шалтгаан тавьж, болохгүй, боломжгүй гэж ингэж ярьсаар байгаад тэгээд сүүлд нь зөвхөн нийслэлийг хамтад нь явуулбал болох юм гэдэг ийм зүйл ярьсан.

Би Сонгуулийн ерөнхий хорооныхноос асуумаар байгаа юм. Нийслэлийн сонгууль маань хамт явагдахад ямаршуухан боломжтой байгаа вэ? Тоолдог автомат машин чинь нийслэлийн Хурлыг сонгож байгаа нэр дэвшигчдийн нэр бичигдсэн тийм Их Хурлын сонгуультай хамт өрсөлдөж байгаа хүмүүстэй адилхан нэг хуудас дээр байх уу, тусдаа хуудас байх юмуу? Тэр программ нь хангагдаж болж байгаа юу гэсэн ийм нэг асуулт байна. Мөн Сонгуулийн ерөнхий хорооноос энэ сонгуулийг будлиангүй, шударга явуулах талаар та нар ямар арга хэмжээ авч байна вэ? Бас дургүйд хүчгүй гэдэг шиг янз бүрийн юм хийгээд байгаа юм биш биз дээ? 

Нөгөө талаар сонгуулийн хяналтыг яаж тавиулах гэж байна вэ? Төрийн албан хаагч гэдэг нэрээр баахан, бид нар мэддэг шүү дээ. Монгол Ардын намын нөхдүүдийг хийх гэж байгаа тал байна уу? Тийм мэдээлэл надад бас ирсэн. Энэ дээр төрийн албан хаагч түдгэлзсэн гэсэн байгаа шүү дээ. Намын харьяалалгүй болгоогүй шүү дээ, бид нар. Түдгэлзсэн гэдэг чинь гишүүн бараг хэвээр байна гэсэн үг биз дээ? Түр зуур үнэмлэхээ далд хийчихээд, буцааж өгчихөөд байж байна. Хэзээ ч сэргээж болно, би түдгэлзсэн. Гэхдээ би тэр намын гишүүн, энэ намын гишүүн гэсэн ийм хүмүүс байгаа шүү дээ. Яг нарийн яривал. 

Нэгэнт л төрийн албан хаагчдыг намын харьяалалгүй байна, намаасаа бүр гарсан, намгүй байна гэсэн ийм хууль гараагүй. Түдгэлзсэн гэсэн зүйл байгаа нөхцөлд гэж би ярьж байна шүү дээ. Ийм нөхцөлд аль, аль намаас нь түдгэлзсэн, тийм үү. Манай Ардчилсан намаас түдгэлзсэн, танай Ардын намаас түдгэлзсэн ийм хүмүүсийг тэнцүү оруулж, эсвэл одоохондоо бас дарга, нарийн бичгийн даргыг нь солибож тавьж байсан ийм хууль, Орон нутгийн хууль байдаг шүү дээ. Энэ зарчмаар явж болох уу, болохгүй юу гэдэг нэг ийм асуулт байна.

Хоёрдугаарт, иргэдийн Хурлын нарийн бичгийн дарга ирсэн гэсэн. Би энэ нийслэлийн иргэдийн Хурлын сонгуулийг нь түргэн явуулах тал дээр зөв, зүйтэй гэж бодож байгаа юм. Ер нь Улаанбаатар хотын болохгүй байгаа зүйлүүдийг яаралтай арилгах шаардлагатай. Газар олголт замбараагаа алдаж байгаа шүү дээ. Саяхан нийтийн эзэмшлийн газар газар олгосон байсан. Би өөрөө мэдэж байгаа. Энэ талаар би өөрөө нийслэлийн нөхдүүдтэй орж уулзсан. Нийтийн эзэмшлийн газар газар өгсөн.

Ц.Батбаяр: -Газар олгоогүй шүү.

Л.Гүндалай: -Өгсөн. Дөнгөж оны өмнө байгаа шүү. Би энэ талаар танай сарын өмнө орж уулзсан. Худлаа ярихаа болиорой. Улаанбаатар хотод нэг л мэдэхэд хэдэн нөхдүүд баахан газар авчихдаг. Тэр нь хээл, хахууль, авилга өгдөг юмуу, дандаа авдаг хэдэн нөхдүүд л газар авдаг хэвээрээ байгаа. Тэгээд нийтийн эзэмшлийн газар, зам, бүх юмуудыг хаагаад өчнөөн газар өгч байгаа ийм зүйл ерөөсөө тасрахгүй байгаа шүү. 

Д.Дэмбэрэл: -Н.Лувсанжав дарга хариулъя.

Н.Лувсанжав: -Хариулт хэлье. Нийслэлийн иргэдийн Хурлын сонгуулийг Улсын Их Хурлын сонгуультай хамтатган явуулахад нэлээн олон асуудлыг шийдэх ёстой. Хамгийн түрүүнд хууль, эрх зүйн орчныг нь боломжтой хэлбэрээр хуульчилж өгөх ёстой. Тэр асуудлыг Их Хурал ярьж байна гэж ойлгож байгаа.

Нөгөө талаар саналын нэг хуудас дээр энэ саналыг авах тохиолдолд автоматжуулах саналын хуудасны цаасны хүрэлцээ хүрэх юм гэсэн ийм тооцоо байгаа. Энэ хоёр сонгуулийг хамтатган саналын дүнг гаргаж, программыг нь боловсруулж хийж амжина гэдгийг компани нь өөрөө бичгээр тодорхойлсон. Тийм учраас зохион байгуулалт, эрх зүйн талын нөхцөл бүрдсэн тохиолдолд хамтарч зохион байгуулах боломжтой гэж үзэж, ажиллаж байна.

Будлиангүй явуулах тухай асуудал бол угаасаа Их Хурлын сонгуулийн хуулийн шинэчилсэн найруулга будлиангүй явуулахад чиглэсэн олон зүйл, заалтууд орсон. Тэр зүйл, заалтуудыг  хэлбэрэлтгүй хэрэгжүүлэхийн төлөө Сонгуулийн ерөнхий хороо өөрөөс шалтгаалах бүх арга хэмжээнүүдээ авч ажиллаж байгаа.

Хяналтыг хэрхэн хийх гэж байна. Хяналтыг хэрхэн хийх асуудлыг хуулиндаа угаасаа тодорхой зохицуулчихсан учраас тэр хуулийнхаа зохицуулалтаар хяналтыг явуулна. Энэ ажлыг зохион байгуулна гэж бодож байгаа.

Тойргийн хороо байгуулах тухай асуудал дээр  Их Хурлын сонгуулийн хуульд ямар шалгуураар, юуг нь харгалзан, яаж байгуулах вэ гэдэг асуудал ерөөсөө тусаагүй. Төрийн жинхэнэ болон үйлчилгээний албан хаагчдаас энэ хороодыг бүрдүүлнэ гэдэг зарчим л туссан байгаа. Энэ асуудлаар бид Байнгын хороонд хийсэн мэдээлэлдээ бас дурдсан. Тодорхой чиглэл өгөхийг хүссэн. Ер нь удахгүй тойргийн хороодыг Сонгуулийн ерөнхий хороо байгуулах  хуулийн хугацаа тулж байгаа. Сонгуулийн ерөнхий хороо энэ асуудлаа хэлэлцээд шийднэ гэсэн ийм байдалтай байна.

Д.Дэмбэрэл: -Улсын Их Хурлын чуулганы үйл ажиллагаатай Сэлэнгэ аймгийн Тэшиг сумын ерөнхий боловсролын сургуулийн багш, сурагчид С.Баярцогт гишүүний урилгаар танилцаж байна. Багш, сурагчдад сурлага, хөдөлмөрийн өндөр амжилтыг хүсье /алга ташив/.

Л.Гүндалай гишүүн тодруулаад асууя.

Л.Гүндалай: -Би газартай холбоотой асуудлаар бас хариулахгүй байгаа учраас хэлье гэж бодож байна. Газар олгохгүй байгаа гээд сая хуучин дарга байсан Ц.Батбаяр гишүүн тэгээд байна л даа. Тийм биш ээ, дөнгөж оны өмнө нийтийн эзэмшлийн газраас олгосон байсан шүү. Өөр олон юм олгосон байгаа. Энэ юмнууд чинь дандаа нууц явдаг байхгүй юу. Манайхан ерөөсөө мэддэггүй. Тийм юм байхгүй, гүтгээд гэж Ц.Батбаяр гишүүн ярьж байна. Би тэгэхээр нь баримт, нотолгоо чинь байгаа, хоёулаа барьчихъя, одоо асуу гээд, нийслэлийн дарга байна.

Д.Дэмбэрэл: -Л.Гүндалай өгүүлбэрээ төгсгөчих.

Л.Гүндалай: -Газар олгож байгаа энэ асуудлыг одоо цэгцлэх хэрэгтэй. Сонгууль болохоос өмнө дахиж газар олгож болохгүй шүү. Иргэдийн Хурлын сонгууль болох гэж байна гээд баахан газрууд өгөөд, сайд нар буухынхаа өмнө баахан юм өгдөг гэж байгаа юм. Сайд  нар, дарга нар баахан юм аваад, идээд, хуваагаад дуусдаг гэсэн. Тийм юмаа болих хэрэгтэй шүү. Тэгээд би баримт нотолгоог нь гаргаж өгнө өө. Би арга хэмжээ аваасай гэдэг хүсэлт, өргөдөл, юмнуудыг нь ч гэсэн танай газар дээр, нийслэлийн засаг даргын Тамгын газар аваачиж өгсөн. Нийтийн эзэмшлийн газраас газар олгож болохгүй.

Д.Дэмбэрэл: -Я.Батсуурь гишүүн алга байна. Г.Баярсайхан алга байна.

Гишүүд асуулт асууж, хариулт авлаа. 

Үг хэлэх гишүүн байна уу? Кнопоо дар, кноптойгоо сайн ажилла л даа.

Л.Гүндалай: -Ийм хэрэггүй кноп битгий хий л дээ. Энийгээ ав л даа, та нар. Хэдэн жил энэ кнопоор тоглолоо шүү дээ.

Д.Дэмбэрэл: -Наад кноп чинь хэрэгтэй байх аа. Л.Гүндалайг оруулчих.

П.Алтангэрэл үгээ хэл.

П.Алтангэрэл: -Орон нутгийн сонгуулийн, нийслэлийн сонгуулийн хуулийг иргэдийн Төлөөлөгчдийн Хурлыг сонгох сонгуулийн хуулийг хэлэлцэхдээ аймаг, дүүрэг, сумдынхаа иргэдийн Хурлын хуулийг нэг мөсөн цэгцлээд явсан бол их зүгээр байсан юм. Үүнийг цааш нь харж үзэх боломж байдаг юм болов уу, үгүй юм болов уу?

Нөгөө талаар энэ сонгуулийг зохион байгуулахад түрүүн Сонгуулийн ерөнхий хороо хариулж байна. Хуулиндаа төрийн алба зохион байгуулна гээд заачихсан. Тэгэхээр Л.Гүндалай гишүүний хэлж байгаагаар, төрийн албаас энэ төрийн алба зохион байгуулах хүмүүс чинь намын харьяаллаас татгалзсан юм биш шүү дээ. Түдгэлзсэн л хүмүүс байж байгаа. Тэгэхээр үндсэндээ намын харьяалалтай байгаа гэсэн утга нэг.

Энэ сонгуулийг зохион байгуулахад хамгийн их гардаг будлиан бол намуудын төлөөлөл зохион байгуулж байгаагаас болж будлиан гарч байна. Иймээс төрийн алба зохион байгуулдаг болъё гэсэн ийм санаачилгаар хуулийг хийсэн шүү дээ. Тэгэхээр ерөөсөө одоо зохих хуулинд нь өөрчлөлт хийгээд, төрийн албанаас сонгуулийг зохион байгуулж байгаа хүмүүсийг намаас нь түдгэлзүүлэх биш, бүр татгалзуулж байж зохион байгуулах шаардлагатай байна. Тэгж байж, энэ төрийн албанд ажиллаж байгаа хүмүүс хариуцлагаа жинхэнэ ёсоор нь үүрнэ. Тэгэхгүй бол түдгэлзлээ гээд намын харьяалал дор байж байгаа нөхдүүд сонгуулийг зохион байгуулбал хамгийн их будлианыг хутгана шүү. Ний нуугүй хэлэхэд.

Намын харьяаллаас нь жинхэнэ ёсоор татгалзуулж байгаад, та нар Сонгуулийн хуулийг зөрчиж, сонгууль дээр будлиан, янз бүрийн юм үүсгэвэл ийм, ийм хариуцлагыг хүлээх ёстой байгаа шүү гэдгийг одоо бараг гарын үсэг зуруулж байгаад зохион байгуулах хэрэгтэй. Энэ дээр Төрийн байгуулалтын байнгын  хороо зохих хуулинд нь өөрчлөлт оруулах талаар ажиллавал яасан юм бэ гэсэн ийм саналыг хэлж байгаа шүү.

Д.Дэмбэрэл: -Баярлалаа. Я.Батсуурь гишүүн үгээ хэлье.

Я.Батсуурь: -Орон нутгийн сонгуулийг ерөөсөө Улсын Их Хуралтай бүхэлд нь хамтад нь явуулах ёстой байсан. Өнөөдрийн гарч байгаа шийдэлд сэтгэл хангалуун бус байна, дундуур байна. Энэ хоёр сонгуулийг тусад нь явуулж байгаагаас асар их хэмжээний мөнгө зардал гарч байна. Иргэдэд асар их хэмжээний чирэгдэл учирч байна. Мөн төрийн алба тэр хэмжээгээр цалгардах болно. 16 тэрбум төгрөгөөр нэг сонгууль явуулах нь байна шүү дээ. 16 тэрбум төгрөг хэмнэх бололцоотой байлаа. Хоёр сонгуулийг нэг дор явуулсан бол. 16 тэрбум төгрөг Монгол улсад хэрэггүй мөнгө үү? Энэ мөнгөөр юу хийж болох вэ? Хичнээн сургууль барих вэ, эмнэлэг барих вэ, цэцэрлэг барих вэ, хичнээн ажлын байр бий болгож болох вэ, хичнээн км зам тавьж болох вэ? Үнэхээр энэ хоёр нам талцсанаас болж асуудал ингэж шийдэгдэж байгаад харамсаж байна.

Нийслэлийг цугт нь явуулна, аймгийг тусад нь явуулна гэж байна. Нийслэл, аймаг хоёр ямар ялгаатай юм бэ? Энэ чинь яг л ижилхэн иргэдийн төлөөллийн дунд шатны ижилхэн статустай байгууллагууд шүү дээ. Яахаараа нэгийг нь явуулдаг, нэгийг цуг явуулж болдоггүй юм бэ? Энд ямар улс төр яваад байгаа юм бэ? Орон нутгийн сонгуулийг явуулж болохгүй гэж Ардын намаас өчнөөн шалтаг  хэлж байсан, тайлбар хийж байсан. Үндсэн хууль зөрчинө гэж байсан. Тэр шалтгаан чинь хаана байна вэ? Нийслэлийг цугт нь явуулахаар зөрчдөггүй юмуу? Нийслэлийг явуулахаар яахаараа Үндсэн хууль зөрчигддөггүй, иргэд будилдаггүй юм бэ? Иргэд будилна л гээд байсан. Үнэхээр энд бодитой шалтгаан ерөөсөө алга. Хууль, эрх зүйн үндэслэл алга. Зүгээр л улс төрийн шалтгаар ингэж  сонгуулийг тусад нь явуулж, улс оронд ийм ажил удаж байх шаардлага байна уу? Энийгээ эргэж харвал яасан юм бэ? Би энэ асуудлаар нам дээр ч цөөнх болсон. Одоо ч цөөнх болмоор байна.

Д.Дэмбэрэл: -Ц.Цэнгэл гишүүн үгээ хэлье.

Ц.Цэнгэл: -Орон нутаг, нийслэлийн гээд тусад нь салгаад өгч байна. Энэ хууль бол ерөөсөө нийслэл, аймаг, орон нутаг гэдгээрээ уг нь тус, тусад нь явчихаар байсан юм. Заавал энийг шантааж маягаар, болохгүй бол нийслэлийг оруулъя гээд. Энэ бол будлиантана. Улсын Их Хурлынхаа сонгуулийг явуулахдаа будилдаг шүү дээ. Ганцхан сонгуулийг. Тэгэхээр хоёрын хоёр, аль нь Их Хурлаа сонгох вэ, нөгөө нь орон нутгаа сонгох вэ гээд ард иргэд чинь нэг хүн дээр дугуйлах байсан бол дараагийн орон нутгаа сонгох гэж дугуйлах нь байна шүү дээ. Жишээлбэл, сум, нийслэлийг дүүргүүдийнхээ төлөөллийг гаргаж ирэхэд 20-н хэдэн хүнээ дугуйлах хэрэг гарна шүү дээ. Тэгэхээр 20-н хэдэн хүнийг дугуйлна гэсэн үг болж байна шүү дээ. Нэг биш. Аль ч намаас нь байсан, хүндээ байдаг юмуу, намдаа байдаг юмуу гээд. Энэ бол бүрэн дампуурсан ийм л юм болчихлоо.

Ер нь Их Хурлын гишүүд өөрсдөө энийг улс төржүүлэхгүйгээр, шударга явуулъя гээд байдаг. Шударга явуулах байсан юм бол энийг ерөөсөө дангаар нь тус, тусад нь явуулчих байсан юм гэсэн байр суурь миний хувьд ингэж үзэж байна.

Нийслэлийг одоо нийлүүлэх болж байх шиг байна. Энийг эргэж бас хараач ээ. Нэг мөсөн орон нутаг, нийслэл гэдгээрээ тус, тусад нь, Их Хурлаа тусад нь явуулбал яасан юм бэ? Энэ дээр манай гишүүд эргэж харвал, саналаа өгвөл яасан юм бэ гэж бодож байна. Үнэндээ 16 тэрбум төгрөг бол их мөнгө. Хэрэв 16 тэрбум төгрөгийг орон нутаг, нийслэлдээ гэж үзэж байгаа бол орон нутгийг хойш нь тавиад, аймаг, сумдынхыг хойш нь тавилаа. Тэрнээс 16 тэрбумаас хэд нь хасагдах юм бэ? Дараагийн намар энэ хөрөнгөөсөө гаргана шүү дээ. Үүнийгээ тооцож үзсэн юмуу? Ийм асуудал гараад ирж байна шүү дээ. Ийм учраас Их Хурлын гишүүд маань орон нутаг, нийслэл гэдэг юмаа тус, тусад нь явуулах дээр анхаарч, саналаа өгөөч ээ гэдгийг хэлмээр байна.

Ер нь шударга явах хамгийн үндсэн зарчим нь л тэр шүү дээ. Сонгуулийн ерөнхий хороо яг ний нуугүй ярихад шударга явуулна гээд амлалт авахад наадах чинь эргэлзээтэй. Мөн зарим юман дээр анхаарах хэрэгтэй. Ний нуугүй ярихад энэ намуудаас түдгэлзсэн төрийн албан хаагчид орох гээд байна. Яг ажил дээрээ аваад үзвэл үндсэн нам байсан тэр хүмүүс дээрээ илүү ач холбогдол өгч ажиллахыг үгүйсгэхгүй. Тийм учраас тэр намаас бүр татгалздаг юмуу, эсвэл бүр аль ч намын гишүүн биш гэдгийг тогтоосон хүмүүсийг сонгуулийн хороо, штаб дээр ажиллуулбал илүү үр дүнтэй болох ийм хандлага байгаа юм биш үү? Үүнийг бас энэ хуулиндаа тусгах юмаа харж үзээч ээ гэсэн ийм саналуудыг хэлмээр байна.

Д.Дэмбэрэл: -Баярлалаа. Д.Хаянхярваа гишүүн үгээ хэлье.

Д.Хаянхярваа: -Орон нутгийн сонгуулийг Их Хурлын сонгуультай хамт явуулна гэдэгтэй би санал нэг байдаггүй. Өнөөдөр харж байхад бид нар бас л их хурдан, айхтар шуурхай том хууль баталж байна. Энэ хууль маань яг үнэн хэрэг дээрээ би бол ний нуугүй хэлэхэд уншиж танилцсан юм алга. Энэ хууль маань сайн хууль болсон байгаасай. Яг сонгууль явуулахад үнэхээр, ямар нэгэн алдаа мадаггүй явуулах нөхцөл бололцоог нь бүрдүүлсэн хууль байгаасай гэж бодож байна. 

Сонгуулийг шударга, эмх цэгцтэй явуулъя гэвэл орон нутгийн сонгууль, Улсын Их Хурлын сонгууль хоёрыг тусад нь явуулах ёстой гэж орон нутагт олон жил ажилласан хүний хувьд би боддог. Улсын Их Хурлын сонгууль бол төрийн сонгууль. Орон нутгийн сонгууль бол нутгийн өөрөө удирдах ёсны сонгууль гэж. Энэ сонгуулийг зохион байгуулахдаа бид нар сайн зохион байгуулж чадвал урд, хойно хэзээ байх нь хамаагүй ийм л асуудал.

Өнөөдөр манай нийслэлээс сонгогдсон гишүүд ч ярьж байна, манай зарим нь ярьж байна. Нийслэл хотын сонгуулийг тусад нь нийслэлийнхээ сонгуулийг явуулна гэж. Энэ сонгуулийг ингэж баталснаар би бодож суухад, үндсэндээ нийслэл хотод 6 сараас хойш ямар ч ажил явуулах бололцоог нь Улсын Их Хурал хааж өглөө л гэсэн үг. Шинэ сонгууль гарна, шинэ дарга томилогдоно. Цаад талд нь дүүргийн дарга нар, дүүргийн сонгууль болно гээд эд нар чинь хоорондоо бодит амьдрал дээр тийм л юм гарна шүү дээ. Бодит амьдрал дээр бол дүүргийн сонгууль болно. Шинээр сонгогдсон дарга нь би дараагийн тийм даргаа ч тавина, ийм ч даргаа тавина гээд бөөн хэл ам, хэрүүл маргаан, ажил нь урагшилдаггүй ийм л юм болох байх даа гэж бодож байна.

Ер нь цааш, цаашдаа Их Хурлаас гарах гэж байгаа энэ шийдвэрүүдээ бид нэлээн нухацтай үзэж, нухацтай судалж шийдэж байхгүй бол бид нар харин улс, эх орныхоо хөгжлийг урагшлуулах биш, бас жаахан хойш нь татах байдлаар ийм хууль тогтоомж гаргаад байвал энэ чинь амьдрал, ахуйд нийцэхгүй, ард иргэдийн амьдралд буруугаар тусаж байх юм байна гэдэг ийм бодолтой байна гэсэн саналаа хэлэхийг хүсэж байгаа юм.

Д.Дэмбэрэл: -Н.Ганбямба гишүүн үгээ хэлье. Санал хураалттай гишүүдийг ирүүлье. 

Н.Ганбямба гишүүн жаахан хүлээж бай. Энд хэсэг оюутнууд, сурагчид ирчихээд байна. Математик, мэдээлэл зүйн, гадаад хэлний гүнзгийрүүлсэн сургалттай Оюунлаг бүрэн дунд сургуулийн 9-ийн “а”, “б” ангийн сурагчид Улсын Их Хурлын чуулганы үйл ажиллагаатай танилцаж байна. Сурагчдад сурлагын амжилт хүсэж байна /алга ташив/.

Н.Ганбямба гишүүн.

Н.Ганбямба: -Баярлалаа. Юуны өмнө орон нутгийн сонгууль, Их Хурлын сонгууль хоёрыг цуг явуулах уу, үгүй юу гэдгийг yes, no хоёрын аль нэгээр шийдээд л цаашаа явчих ёстой байтал одоо сүүлдээ дотроос нь салгаад нийслэл маань Улсын Их Хурлын сонгууль хоёр цуг явах урьд өмнө байгаагүй ийм уламжлал. Одоо нэгэнт зөвшилцөл гэдгийн цаана их хэцүү, хэцүү юмнууд гарч ирдэг. Мэдээж, орон нутгийг цогц байдлаар нийслэл, аймаг, сум, дүүрэг гээд Үндсэн хуулинд заачихсан байсныг салгаад бутлаад авчихаар Үндсэн хуулийн цэц дээр одоо маргаан үүснэ. Ингээд цаг тулчихсан үед хэцүү л асуудлыг өнөөдөр хэлэлцээд сууж байна. Нэгэнт зөвшилцөл юм чинь ингээд гаргах л байх. Яг ний нуугүй хэлэхэд орон нутаг цогц байдлаар Үндсэн хуулийн томъёолол байж байгаа.

Нөгөөтэйгүүр орон нутгийг цаашдаа яг өөрөө удирдах ёсных нь байгууллага болгох гээд, бидний хэдэн гишүүд орон нутгийг намын харьяалалгүй сонгууль явуулъя, намын харьяалалгүй болгоё гээд Үндсэн хуулийн нэмэлт, өөрчлөлттэй холбоотой юм өргөн барьчихсан юм. Сонгууль хаяанд ирчихсэн учраас энэ хууль хэлэлцэгдэхгүй хойшилсон.

Цаашдаа ний нуугүй хэлэхэд орон нутгийг намын ийм холимог системээс холдуулахгүй бол өөрөө удирдах ёсны байгууллага маань харагдахгүй байгаа юм. Одоо андуураад, зарим нь энэ чинь шинэ Үндсэн хуулиар советын биш хэлбэртэй болчихсон ухаантай юм. Тэгсэн чинь одоо советын хэлбэрийг, тэмдэг зүүчихсэн явж байгаа. Иргэдийн Хурлын төлөөлөгч гээд тэмдэг зүүчихсэн явж байгаа. Советын зөвлөлийн хэлбэрийг Үндсэн хуулиар байхгүй болгосон ухаантай юм шүү дээ. Орон нутгийн удирдлагын гуравхан хэлбэр дэлхий дээр байдаг. Губернатерын систем, зөвлөлийн систем, өөрөө удирдах ёсны байгууллагыг төрийн засаг даргатай цуг хосолсон хэлбэрийг Үндсэн хуулиндаа тусгалаа гэсэн чинь одоо өөрөө удирдах ёсны байгууллага 22 жилийн турш төлөвшдөггүй. Яг хуучин Хуралтайгаа андуураад адилхан яваад байдаг. Ардын депутатуудын хурал, түүний гүйцэтгэх захиргаа гэсэн ийм тогтолцоо 1990 он хүртэл явж ирсэн шүү дээ. Шинэ Үндсэн хууль хүртэл. Одоо аль, алийг нь зэрэгцүүлээд, өөрөө удирдах ёсны байгууллага төрийн хэргийг хариуцдаг засаг дарга хоёрыг зэрэгцүүлээд байгуулчихсан чинь, одоо хар. Намын харьяалал, холимог систем болоод ингээд явахаар өөрөө удирдах ёсны байгууллага чинь амьдарч өгөхгүй байна. Тийм учраас энэ маань маш хүнд асуудал үүсгэх юм шиг байна. 

Цаашдаа намын харьяалалгүй болгоод, орон нутгийн сонгуульд /үндсэндээ орон нутагт маш хүнд болчихсон юм/. Нэг гэр бүл дотор хэд хэдэн намууд. Ээж, хүү хоёр Дорнод аймагт цуг дэвшээд, ээж нь машинтай явж байгаад, хүү нь мотоцикльтой хажуугаар нь зөрөөд нэг уулзалтад зэрэгцээд явж байгаа тохиолдол хүртэл гарсан шүү дээ. Тэгэхээр энэ орон нутгийг хэт улс төржүүлэхээс ангижруулахын тулд өөрөө удирдах ёсны байгууллагыг жинхэнээр нь гаргаж ирэхийн тулд намын харьяалалгүйгээр, намын гишүүнчлэлгүйгээр, намаас дэвшдэггүйгээр болгох ийм л бодлогыг цаашдаа баривал Үндсэн хуулийг хэрэгжүүлнэ гэсэн үг.                                                   

Өөрөө удирдах ёсны байгууллагыг бид яг жинхэнэ ёсоор нь ойлгож байгаа байх гэж бодож байгаа юм. Энэ чинь яг орон нутгийнхаа хэмжээний асуудлыг өөрөө бие дааж шийдэх ийм эрхийг л олгох ёстой юм шүү дээ. Тэр зэрэг суух, улсын хэмжээнд шийддэг асуудлыг нь шийддэг засаг дарга гэж байдаг. Тэр нь төрийн төлөөлөл. Өөрөө удирдах ёсны байгууллага нь тэр орон нутгийн чанартай асуудлаа 100 хувь шийдээд явах эрхийг нь олгох гэж л ийм өөрөө удирдах ёсны хэлбэрийг Үндсэн хуулиндаа суулгасан ухаантай юм. Гэтэл энэ маань одоо шал өөр болоод, советын хэлбэртэйгээ хутгалдаад яваад байдаг. Энэ советын хэлбэр, зөвлөлийн хэлбэр устаж байхгүй болсон гэдгээ бид нар баталж, нотолж, өөрөө удирдах ёсныхоо байгууллагыг сонгох гээд байгаа юм. Гэтэл сүүлдээ даварна, даварна гэж, одоо нэг хуудасны хоёр талд. Одоо боль л доо, ингээд яах юм бэ? Их Хурлын нэр дэвшигчид нь энд байж байхад ард нь орон нутгийнх нь ядаж нэг саналын хуудас нь ч гэсэн тусдаа. Энэ чинь өөрөө удирдах ёсны байгууллагыг сонгож байгаа шүү гэсэн юмаа бас ойлгуулмаар байна. Энэ хуулиа зөвшилцөл, хугацаа тулсан юм чинь их туйлширдаг шүү.

Д.Дэмбэрэл: -Уг нь дэмжинэ, дэмжихгүй гээд гурав, гурав, зургаан хүн үг хэлдэг. Дөрвөн жил болоод эцэст нь эндээс гарахдаа дэгээ мартчихаад гарах нь дээ. Гишүүд өөрөө дэгээ мэдэхгүй болохоор.

Г.Батхүү гишүүн. 

Г.Батхүү: -Баярлалаа. Уг нь бид нар дөрвөн жилийн өмнө хууль гаргаад, сонгуулийн бүрэн эрхийн дөрвөн жилийн хугацааны хоёр жил гаруйд нь улс төрийн сонгууль явуулж хугацаа алддаг энэ ажлыг цэгцэлье гэсэн ийм бодлын үүднээс энэ хууль гарч байсан. Удаан хугацааны хэлэлцүүлгийн явцад бүх сонгуулийг нэг өдөр явуулах энэ ажил маань багтахгүй, олон янзын хүчин зүйлээр тайлбарлагдаж, хүсэхгүй зэрэг олон шалтгаанаас болж хийгдэж чадахгүй болж байна. Уг нь сонгууль ядахдаа Улсын Их Хурлын сонгууль, орон нутгийнхаа сонгуультай нэг өдөр явчихдаг байсан бол дөрвөн жилийн хоёр жил гаруй хугацаанд нь явдаг энэ сонгуулийн үйл ажиллагаа арай багасч, улс төржилт арай бага байж, төрийн үйл хэрэг хүчтэй явах болов уу гэж ингэж бодож байсан юм.

Өнөөдөр нэгэнт хоёр намын бүлэг шийдээд, нийслэлийн иргэдийн Төлөөлөгчдийн Хурлын сонгуулийг Улсын Их Хурлын сонгуультай хамт хийе гэж байгаа юм байна. Энэ бол бас хүн амын бараг 40 гаруй хувь нь амьдарч байгаа нийслэлд онцгой ач холбогдол өгч байна гэж ингэж ойлгож байгаа. 

Улсын Их Хурлын зүгээс нийслэлийг онцгой ач холбогдол өгч, энэ дөрвөн жилийн хугацаанд бид нар анхаарч ажилласан. Зарим гишүүдийн зүгээс сүүлийн үед түүн дээр шүүмжлэлтэй хандаж үг хэлээд байгаа юм. Бид нар нийслэлийн төсвийн эрх мэдлийг нэмэгдүүлсэн, улсын төсөв дээр бараг 40-өөс 60 хувийг нь өөрсдөө шийдэх тийм боломж, бололцоотой төсвийг нийслэл баталж өгч байгаа. Зээл авах, бонд гаргах ийм эрхийг нийслэлд олгосон. Онцгой ач холбогдол өгч ажиллаж байгаа. Тэгэхээр энэ нийслэлийн сонгуулийг үнэхээр маш сайн зохион байгуулж, энэ өгч байгаа онцгой ач холбогдлын хариу ирэх байх гэж найдаж байгаа.

Гишүүдийн дээр ярьж байгаа олон асуудалтай санал нэг байгаа. Төрийн албан хаагчид улс төрийн намын гишүүнчлэлээс түдгэлзэх биш, бүр намын гишүүнчлэлээс гарч нэгэнт төрийн албан хаагч болоод орж байгаа бол, нэгэнт итгэлтэй, төрд удаан жил ажиллая гэж бодож байгаа бол бүр мөсөн намаасаа түдгэлзэж орох хэрэгтэй. Түүнээс биш, аль нэг намыг олонхи болоод засаг барьж байхад би ажиллана, би тэр намын гишүүн хүн, далд батлахтай, тэр намын бодлогыг хэрэгжүүлэхээр засагт орж ирсэн гэсэн ийм сэтгэлгээнээс арилгах юмыг хийх ёстой гэж бодож байгаа юм. Магадгүй, Улсын Их Хурал дээр хэлэлцэх энэ бүрэн эрхийн хугацаанд сонгууль болохоос өмнө хийх нэг ажил бол төрийн албан хаагчдыг улс төрийн намаас бүр мөсөн гаргах асуудлыг бид нар хуульчилж шийдэх ёстой гэж би бодож байгаа юм. Энэ хуулийг өргөн барья гэж бодож байна. Үүнийг манай Их Хурлын гишүүд, намын бүлгүүд дэмжиж хэлэлцэж, сонгууль өөрөө будлиангүй, хэн хэнийгээ хардахгүй, сэрдэхгүй, хардлага, сэрдлэг багатай, үймээн будлиан багатай болоход чухал хувь нэмэр болох байх гэж ингэж найдаж байна.

Нийслэлийнхэн маань бололцоогүй, боломжгүй гэж олон удаа ярьдаг. Би түрүүн ч хэлж байсан. Нийслэлийн засаг даргын орлогч хуулийн дагуу энэ сонгуулийг нэг өдөр явах бололцоогүй гэж албан ёсоор зарласан шүү /хэвлэл, мэдээллээр/. Тэр хүмүүс өнөөдөр энэ сонгуулийг хийж явах уу, чадах уу гэдгийг өнөөдөр бид нар сонгуулийн байгууллага, Засгийн газар анхааралдаа авах хэрэгтэй. Одоо тэр хүмүүс чинь чадахаар болчихсон юмуу? Чадахгүй гэж байгаа бол эртхэн тэр хүмүүсээ чаддаг хүмүүсээр солиод, тэгээд төрийн албан хаагчид энэ сонгуулиа будлиангүй, хүндрэлгүй явуулаасай гэж бодож байна. Баярлалаа.

Д.Дэмбэрэл: -Баярлалаа. Л.Гүндалай. Л.Гүндалай гишүүн түрүүн дэмжсэн гэдгээ илэрхийлсэн. Үгээ хэлье.

Л.Гүндалай: -Би түрүүн хэлсэн. Г.Батхүү гишүүнтэй санал нэгтэй байна. Төрийн албан хаагчдыг намаас нь түдгэлзүүлэх биш, бүр намаас нь гаргадаг ийм хуулийн төслөө өргөн бариач ээ. Хоёр намын бүлэг ярьж байгаад. Ярьж байгаад тохиролцохоороо зарим юмыг хийчихдэг шүү дээ. Нэг өдрийн дотор, нэг цагийн дотор хийдэг энэ туршлагаа энэ дээр бас харуулаач ээ гэж хүсэж байна.

Би түрүүн яриад байсан, нийслэлд Сүхбаатар дүүрэгт нийтийн эзэмшлийн газар газар өгсөн байна гээд ярьж байсан. Тэрнийхээ гэрчилгээ, кадастрын зураг юмыг нь дөнгөж сая факсаар авчихлаа. Евро фарм гэдэг компанид 0228632 гэсэн ийм гэрчилгээтэй нийтийн эзэмшлийн газар. Улаанбаатар их дэлгүүрийн яг баруун талд нь залгуулаад байрнуудын дунд өгсөн байна. Би үүний түүхийг маш сайн мэдэх юм. Тэнд уг нь хүүхдийн тоглоомын газар байсан юм. Хүүхдийн тоглоомын газрыг нь булаагаад, дээрэмдээд, ЦДП барих нэрээр таван жилийн өмнө тэнд газар аваад, газар шорооны ажил хийгээд эхэлсэн. Тэгэхэд бид нар юу хийх гэж байгаа, яах гэж байгаа юм бэ гээд нэлээн эсэргүүцэл үзүүлсэн. Энд дулааны ЦДП барина гэсэн. Тэр дулааны ЦДП-гээ барьсан. Гэхдээ маш том ЦДП барьсан. Тэгээд доор нь том гараж хийсэн. Тэр байшин дөрвөн давхар өндөр болсон. Нөгөө тоглоомын талбай будаа болсон. 

Одоо ЦДП-ыг барьсан компани Евро фарм гэдэг дээш нь өндөрлөж, хажуу тийш нь том гараж хийсэн тэр компани үргэлжлүүлээд таван жилийн хугацаатайгаар 200 м.кв. газрыг залгуулаад яг тэр газраа авчихсан. Ингээд хүүхдийн тоглоомын талбай будаа, нөгөө ЦДП маш том болоод, дөрвөн давхар болоод тэгээд 2010 оны 12 дугаар сарын 01-нд энэ гэрчилгээг авсан байна. 12 угаар сарын 31-нд юмуу. Яг шинэ жилээр ийм гэрчилгээ өгөөд 2010 оны 12 дугаар сарын 31-нд нийтийн эзэмшлийн газраас бүх юмыг нь дээрэмдэж, тоноод ийм газрын гэрчилгээ өгснийг би түрүүн ярьсан чинь “үгүй” гэдэг зүйл хажуугаас яриад байсан. Одоо би баримт нотолгоотой нь үзүүлж байна. Ийм юмаа боль оо гэдэг шаардлагыг, албан хүсэлтийг гаргаад, Нийслэлийн засаг даргын Тамгын газарт хүргүүлсэн. Энд газар шорооны ажил эхлэхээр нь л бид нар мэдсэн. Ийм юм болж байгаа гэдгийг. Ийм л зүйл болоод байгаа юм. Энэ газар олгодог асуудал хэр хэмжээгээ алдсан, газар төлөвлөлт, хот төлөвлөлт гэж байхгүй болсон, хүүхдийн тоглоомын талбай, бүх юм дууссан, олигтой, өөдтэй, өнгөтэй газруудыг нь монигархууд, олигархууд бүгдээрээ аваад дуусаж байгаа. Энэ чинь цаагуур, далдуур явдаг юм.

Тийм учраас юмыг жаахан баримттай, нотолгоотой ярихын тулд би гэрчилгээг нь харуулж байна. Нийслэлийн удирдлагууд газар өгөх асуудлаа цэгцэлж, нийтийн эзэмшлийн газраас өгсөн энэ газруудынхаа захирамжуудаа цуцалж, эргээд газрыг завхруулж, будлиулж байгаа ийм юмнуудаа сонгуулийн өмнө эргэж цэгцлэх хэрэгтэй шүү гэж би нийслэлийн иргэдийн өмнөөс хүсэж байна. Нийт монголчуудын өмнөөс хүсэж байна. Ер нь газрыг газрын мафи л авч байгаа шүү дээ. Газрын мафи хаана байна вэ гэхээр Их Хуралд байгаа шүү дээ, бас. Их Хурал, Их Хурлын манайд байгаа гишүүд, үе үеийн Улсын Их Хуралд ороод ирсэн байгаа манай олонхийн бүлгийн, Улаанбаатарыг өнөөдрийг болтол МАХН, Ардын намынхны нөхдүүд хийж байгаа. Тэд нар удирдаж ирсэн шүү дээ. 

Д.Дэмбэрэл: -Яриад л байх уу? Гишүүдийг оруулъя.  Зургаан хүн үгээ хэлчихсэн шүү дээ.

Э.Мөнх-Очир.

Э.Мөнх-Очир: -Баярлалаа. Юуны өмнө Л.Гүндалай гишүүндээ нэг юмыг хэлчихмээр байна. Үе үеийн Улаанбаатар хотод ажиллаж байсан хүмүүс үе үеийн иргэдийнхээ хүсэлтийн хариуг л өгдөг байсан. Өргөдлийн дагуу үйл ажиллагаа явуулдаг гэдгийг та мэдэж байгаа байх.

Би өнөөдөр сонгуулийн тухай яримааргүй байна. Сонгууль хамт явах нь буруу гэж би бодож байгаа. Хоёр өөр сонгууль. Хоёр өөр сонгуулийг хамтатгаж, өнөөдөр зөвшилцөл нэрээр явуулж байна. Би ганц юм хэлэх гэсэн юм. Өнөөдөр манай зарим гишүүд маань төрийн албан хаагчдыг доромжилж, төрийн албан хаагчдыг өнөөдөр итгэл үнэмшлээрээ ондоо намын, тэр намын гишүүн хэвээр байгаа, луйвар хийдэг, байнгын сонгуулиудыг луйварддаг гэж төрийн албан хаагчдыг ярьж болохгүй ээ. Төрийн албыг байнга ингэж гутааж, доромжилж, төрд ганц удаа, ганц өдөр ажиллаж үзээгүй хүмүүс өнөөдөр ийм юм ярьж байна.

Эхлээд төрдөө ажиллах хэрэгтэй, эхлээд ард түмнийхээ төлөө ажил хийж үзэх хэрэгтэй. Тэрнийхээ дараа төрийн албанд ийм юм байдаг гэж ярих хэрэгтэй. Өнөөдөр төрийн албанд ажиллаж байгаа хүмүүс төрийнхөө төлөө л явж байгаа. Ард иргэдийн төлөө ажлаа хийж байгаа. Тэнд байгаа 120-н хэдэн мянган хүнийг бид нар өнөөдөр тэгж ярьж болохгүй ээ. Тийм болохоор би ганц юм хэлмээр байна. 

Цаашид сонгууль ямар тохиолдол, юу болсон ч төрийн албан хаагчдыг намын харьяаллаар ажиллаж байна, өнөөдөр Ардчилсан намд байсан, төрд орсон хүмүүс бүгдээрээ манай намынх байгаа гэж хэлж байгаа хүмүүс өөрсдөө юу хийх гээд байгаагаа мэдэж байгаа биз дээ. Түрүүн П.Алтангэрэл гишүүний үгнээс тийм юм сонслоо. Ямар хариуцлагагүй юм ярьдаг болчихсон хүмүүс юм бэ? Тийм болохоор би энийг л та нар дотроо бодож, энэ сонгуулийн тухай яриасай гэж хүсэж байгаа юм.

Д.Дэмбэрэл: -Д.Очирбат. 

Ирц бүрдүүлье. Одоо энэ яриа бол ирц бүрдтэл, “хоол болтол шийр зугаа” гэдэг шиг болж байна шүү дээ.

Д.Очирбат: -Ер нь өнөөдрийг хүртэл орон нутгийн сонгууль, Их Хурлын сонгуулийг цуг хамтад нь хийх тал дээр эсрэг байр суурьтай байсан хүн. Би түрүүн учир шалтгаанаа хэлсэн. Анхан шатан дээр ажиллаж байсан хүний хувьд дүүрэг дээр, хороон дээр зохион байгуулах, Хурлыг зохион байгуулах хүчин чадлын хувьд, эрх зүйн байдлын хувьд энэ хамтарч зохион байгуулж болохгүй, чадахгүй. Төрийн албан хаагчийнх нь хүчин чадал, хууль, эрх зүйн орчин, сонгуулийн санал хураах байр, сав. Энэ бол хүнд байсан.

Одоо нэгэнт Их Хурлын зарим гишүүд маань санаачлаад нийслэлийн иргэдийн Хурлын сонгуулийг ороод ирж байгаа. Их Хурал дээр хэлэлцэгдээд батлах гэж байгаа учраас би хэдийгээр “тийм байсан” гэж хичнээн орлиод яах вэ. Гэхдээ хоёр, гурван зүйл дээр нэлээдгүй сайн анхаармаар юм шиг байна. Яг өнөөдрийн нөхцөл байдал дээр. 

Орон нутгийн сонгуулийн хууль гээд бүрэн сонгуультай, хуультай. Энэ сонгуулиас зөвхөн нийслэлийнх нь иргэдийн Төлөөлөгчдийн Хурлыг таслаад авчихаж байгаа юм. Тэгэхээр цаана нь үлдэж байгаа Орон нутгийн сонгуулийн хууль чинь эрэмдэг, зэрэмдэг хууль хүчинтэй ч юм шиг, хүчингүй ч юм шиг нэг хууль үлдэх нь ээ. Энэ хуулиа хэзээ бүрэн болгож, цэгцэлж чадах вэ? Өнөөдөр нийслэлийн иргэдийн Төлөөлөгчдийн Хурлын шинэ сонгуулиар зөвхөн өнөөдөр бид нар нэг, хоёр, гуравдугаар хэлэлцүүлгийг хийлгээд дуусгаад батлах гэж байна. Тэрэнтэйгээ адилхан орон нутгийн сонгуулиа бид нар одоо бас баталж өгөх ёстой. Тэгэхгүй бол одоо чуулган завсарлачихна. 2012 оны Улсын Их Хурлын сонгууль, орон нутгийн сонгууль явна. Тэрний дараа сонгууль байгуулагдана, бүрэн эрх хэрэгжинэ гэсээр байтал 10 сар хүрээд орон нутгийн сонгуулийн тов зарлах хугацаа, орон нутгийн сонгуулийн хугацаа болчихвол энэ үедээ бид нар орон нутгийн сонгуулиа эрэмдэг, зэрэмдэг сонгуультай үлдэх гээд байна. Тийм учраас одоо яаралтайгаар орон нутгийн сонгуулиа цуг, давхар оруулж ирээд хэлэлцье. Тэгэхгүй бол өнөөдөр үнэхээр болохгүй байна.

Хоёрдугаарт, орон нутгаасаа сонгогдсон орон нутгийнхаа засаг захиргаа, нийслэлээсээ, дүүргээсээ, аймгаасаа энэ саналыг Орон нутгийнхаа хуулин дээр сайн тусгаж өгмөөр байна. Үүний ажлын хэсэгт нь оръё. Эрэмдэг, зэрэмдэг болчихсон хуулиа гаргахын төлөө урагшаа явъя. Өнөөдрийн иргэдийн Төлөөлөгчдийн Хурлын санал авах саналын хуудсыг хуулин дээрээ нэг байна гээд заагаад өгчихсөн байна. Үүнийг үнэндээ нэг хуудсан дээр ар, өвөртөө багтах уу, багтахгүй юу? Амжих уу? Үүнийгээ сайн мэдэрмээр байна. Тэгээд бүхэл бүтэн нийслэлийн иргэдийн Төлөөлөгчийн Хурлын сонгуулийн нэрсийн жагсаалт бичих саналын хуудсыг Их Хурлынхаа саналын хуудасны дайвар болгоод, ар тал дээр нь хавсарга маягаар ингэж бичих чинь зөв үү, үгүй юу? 

Бичиж болдог юм, багтдаг юм гэхэд үүнийгээ бас өнгөөр ялгаж, салгаж өгмөөр байна. Тэгэхгүй бол түрүүн хэлсэн хараа муутай хүмүүс ч байна, ахмад хүмүүс ч байна, хөгжлийн бэрхшээлтэй хүмүүс ч байна. Гэрэл, орчин, лаанд ч янз бүрийн сонгууль өгөх орчин газар ч байна. Ийм үед нь Их Хурлын сонгуулийн нүүрийг нэг өнгөөр, орон нутгийн сонгуулийн нэр дэвшигчдийнхээ дэвшиж байгаа тэр хуудсыг бас нэг нэг өнгөөр ялгаж, салгаж өгөхгүй бол үнэхээр энэ чинь сонгуульдаа будлиантай, иргэд, сонгогчид маань хооронд нь будилсан ийм асуудал үүсэх вий гэж бодож байна.

Д.Дэмбэрэл: -Ирц бүрдүүлье.

Д.Арвин.

Д.Арвин: -Энэ дөрвөн жил бол бидний хувьд нэлээн тоглоомын дөрвөн жил болж өнгөрч байх шиг байна. Сая иргэдийн Хурлын хуулийг  оруулж ирж байгаа манай Их Хурлын гишүүдийн, Их Хурлын дэд даргын ярьж байгааг харахад Монгол улс чинь Их Хурлын гишүүд бид юу боддог юм бол? Жишээлбэл, бид нар Монгол улс хүй нэгдлийн нийгэмд амьдарч байгаагүй гэж би бодож байна. Хуульт төр үйлчилж байгаа. Бид Үндсэн хуульт. Гэтэл өнөөдөр бид орон нутгийн иргэдийн хуулийг гаргах. Би ард түмэнд хэлнэ шүү. Дүнг нь удахгүй тавина. Үүгээрээ та нар явчихна гэж бодоогүй. Монгол төрийн хэврэг байх ёсгүй гэдгийг л би хэлмээр байна. Бид нарын суух хугацаа цөөхөн л дөө. Гэхдээ бид нар Үндсэн хуулийг дандаа зөрчсөн шийдвэр гаргаж байна. Их Хурлын дарга аа, хоёр нам ямар их зөвшилцдөг юм бэ? Ямар их зөвшилцөж дуусдаггүй юм бэ?

Үндсэн хуулийн 21 дүгээр зүйл, өнөөдөр Монгол Улсын төрийн эрх барих дээд байгууллага чинь Улсын Их Хурал. Улсын Их Хурлыг яаж сонгодог тухай хууль чинь энэ Үндсэн хуулинд нь байна. Дараа нь Монгол улсын иргэдийн нутгийн өөрөө удирдах Хурлыг сонгодог зүйл чинь 59 дүгээр зүйлийг зөрчөөд хууль гаргаж байгаа энэ Их Хурлыг бид нар өөрсдийгөө юу яриад байгаа юм бэ? Жишээлбэл, Л.Гүндалай гишүүн зэрэг бол мөнгөө бодоод нэг дор бүгдийг нь хийчих гээд. Юу яриад байгаа юм бэ? Монгол улсад төр нь өөрөө хуулийн дагуу явагддаг энэ хууль хүчингүй болчихсон юмуу? Ийм заваан юм хийж байгааг чинь ард түмэнд илчлээд, та бидэнд бараг өгөхгүй байсан нь дээр гэж бодож байна. Яагаад гэвэл би сүүлийн үед дуугүй байгаад байгаа вэ гэвэл дандаа Үндсэн хууль зөрчсөн шийдвэр гараад байгаа. Тэрийгээ дараа нь тоглоод л хэн нэгэнд буруутгах гэхээр буулт хийгээд, дахиж нэг хууль оруулж ирээд. Ингэж хүй нэгдлийн нийгэм шиг Монгол улсыг.

Л.Гүндалай, та нар битгий. Бид нар та нарын хийж байгаа, байгаа байдлыг харахаар Монгол улсыг дэндүү хэврэг төр болгочихсон байна шүү дээ. Бид нар.

Л.Гүндалай: -Хамт хийх нь юу нь болохгүй байгаа юм бэ?

Д.Арвин: -Болохгүй. Ингэж хэтэрхий Үндсэн хуулийг зөрчсөн, хүй нэгдлийн нийгэмд амьдарч байгаа юм шиг нэг хүн дураараа юм ярьдаг ийм юм байхгүй шүү дээ. Бид чинь хэдийгээр Их Хурлын гишүүд ч гэсэн өөрсдөө хууль зүй, ёс зүйтэй байх ёстой шүү дээ. Энэ Үндсэн хуулийг та нар яагаад дээдэлдэггүй юм бэ? Яагаад Монгол улсын ард иргэдийг доромжилсон хууль өнөөдөр гаргах гэж байгаа юм бэ, Их Хурлын дарга аа? Яагаад Монгол өнөөдөр иргэдийн Хурал тусдаа хийдэггүй, яагаад Их Хурал энэ хоёрыг хольж, Монголын төрийг ийм хэврэг байдалд оруулж байгаа юм бэ? Яагаад ингэж зөрчил гаргуулаад байгаа юм бэ?

Ийм учраас энийг би лав, хэрэв үүнийг өнөөдөр баталбал Монголын ард түмэнд харин бүр энэ Их Хурлын дотор 50, 60 нь овоо ухаантай байх гэж бодож байгаа. Шууд ярих хэрэгтэй шүү дээ. 

Л.Гүндалай: -Бид нарын ухааныг.

Д.Арвин: - Одоо удахгүй ухааныг чинь цэгнэж ард түмэн дүн тавина, мэдэв үү? Харин хэлнэ шүү. Ийм байдлаар бүгдээрээ хандаад, орон нутгийн Хурал, Их Хурлаа тусад нь байлгая л даа. Тэртэй тэргүй ялахгүй шүү дээ, Л.Гүндалай. Танай нам ялахаа өнгөрсөн. Би мэдэж байгаа. Тийм учраас та нар ийм юм хийгээд ч ялахгүй. Гэхдээ үүний өмнө би та нараас юу гуйж байна вэ гэхээр битгий Үндсэн хууль зөрчөөч ээ, ийм шийдвэр гаргаач ээ гэж би та нараас гуйж байна. Монголын төр цаашдаа олон жил тогтож ирсэн. Цаашдаа ч олон жил тогтож ирнэ шүү. Та нар Үндсэн хуулийн эсрэг юм гаргаж байгаа учраас миний зэвүү хүрээд байгаа нь энэ байхгүй юу. Олон удаа Үндсэн хууль зөрчсөн шийдвэр гаргаад байгааг би гайхаад байгаа юм.

Д.Дэмбэрэл: -Сонин юм их яригдаж байна шүү.

Ц.Батбаяр.

Ц.Батбаяр: -Баярлалаа. Энэ хууль ч юу гэж хэлмээр юм бэ дээ. Би түрүүнээс хойш зөндөө л үг хэллээ. Үндсэн хууль зөрчсөн шийдвэр Улсын Их Хурал гаргаж болохгүй гэдэг ганцхан юм хэлсэн. Тэрнээс биш, цуг явах, явахгүй нь та нарын шийддэг бүрэн эрхийн асуудал.

Өнөөдөр бид Үндсэн хуульд нийцүүлж үйл ажиллагаа явуулах ёстой гэдгийг би удаа дараа хэлж байгаа. Их Хурлын даргаас ч би гуйж байгаа. Хууль зөрчиж байна гэдэг дээр, тэртэй тэргүй алхам тутамдаа зөрчиж байгаа юм чинь тэрийг ярих юм алга. Тийм учраас Үндсэн хууль зөрчсөн энэ асуудлаа зогсоогооч ээ гэдгийг л би хэлье. Өөр хэлэх юм алга.

Д.Дэмбэрэл: -Д.Ганхуяг гишүүн.

Д.Ганхуяг: -Баярлалаа. Ерөнхийдөө хамт явуулахыг дэмжиж байгаа юм. Дэмжих ч гэж дээ. 2008 онд хамт явуулна гээд хоёр сонгуулийг, Улсын Их Хурлын сонгуулийг, орон нутгийн сонгуулийг хамт явуулна гээд хууль баталсан. Бид Улсын Их Хурал бол 76 гишүүнтэй. Бүгдээрээ нийлээд хууль баталдаг, бүгдээрээ нийлээд Монголын ард түмний төрийн эрх барих Улсын Их Хуралд төлөөлдөг. Мөн тэр дээр нэг үзүүлэлт байдаг. Тэр нь Улсын Их Хуралд аль намаас нэр дэвшсэн гишүүд олонхи байна вэ гэдэг ийм асуудал байдаг. Өнөөдөр ч, 2008 онд ч тухайн үеийн МАХН буюу өнөөгийн МАН-ын гишүүд олонхи байсан. Бүр, санал, санаачилга нь сонгуулийн төгөлдөршил гээд гарч байсан. Үүнийг гурав, дөрвөн жил ярилаа. Тийм учраас өөрсдийнхөө баталсан хууль дээр, байр суурин дээрээ байвал их аятайхан, зөв сонсогдох байх гэж ингэж ойлгож байна.

Хамт явууллаа гээд иргэдийн сонгох, сонгогдох эрхийг зөрчиж байгаа асуудал биш ээ. 

Д.Арвин: -Үндсэн хууль зөрчиж байна.

Д.Ганхуяг: -Олонхиороо баталсан шүү дээ. Үндсэн хууль хаана зөрчиж байгаа асуудлыг Үндсэн хуулийн цэц мэдэх байх. Би Д.Арвин гишүүн ээ, таныг үг ярьж байхад чинь ер нь дуугараагүй шүү дээ. Энэ баялгийн төлөө дөрвөн жил зөндөө л ярилаа. Сонгууль болохоор яасан их ярьдаг юм бэ гэж ингэж ойлгож байна.

Нийслэлийн иргэдийн Төлөөлөгчдийн Хурал, бүх шатны засаг дарга нар бүгдээрээ эрх мэдэл нь, шийддэг асуудал нь тус тусдаа байдаг. Тийм учраас энэ дээр асар их нөлөө байхгүй юм. Орон нутгийн төсвийн эрх мэдлийн тухай асуудал дээр энэ дөрвөн жилд энэ Улсын Их Хурал, бидний сууж байгаа Улсын Их Хурал асар их дэвшил авчирсан. 2013 оны 01 дүгээр сарын 01-нээс Улсын Их Хурал дээр шийддэг төсвийн 50-иас 60 хувь нь нийслэл, аймагтаа шийддэг болно. Мөн нийслэлийн тухайд зээл авах, бонд гаргах, том төсөл хэрэгжүүлэх бүрэн боломжтой болсон. Тэр төсвийн хуулийг хэлэлцэж байхад санал гаргаад Батбаяр гишүүн дэмжээд ийм хуулийг нэлээн ярьж байж батлуулсан гэж хэлэх байна.

Статистикийн асуудал ярьж байгаа. Энэ бол бас нэлээн чухал асуудал. Тухайлбал, өнөөдөр 2 мянган хүн амтай сум, 10 мянгаас дээш хүн амтай хороо хоёрыг харьцуулахад хороо нь бага статустай байгаа. Дүүрэг, аймгийг харьцуулахад бас хүн амын тоо нь дүүрэг нь гурав дахин их байдаг. Бас статус нь бага байгаа. Энэ бүхнийг бид бүгдээрээ мэдэж байгаа. Харин ёстой Үндсэн хуульд өөрчлөлт оруулж байж шийдэх ёстой ийм асуудал юм.

2008 онд баталсан  хуулийн талаар Улсын Их Хурлын сонгууль, орон нутгийн сонгуулийг цуг явуулъя гэсэн, баталсан энэ хуулийн талаар Үндсэн хуулийн цэцэд ямар ч гэсэн дөрвөн жилийн хугацаанд ямар нэгэн маргаан үүссэнгүй. Үүнийг олонхиороо баталсан. Маргаан үүсвэл Үндсэн хуулийн цэц дээр л шийддэг шүү дээ. Тэрийг бид хэлэлцээд явдаг ийм л асуудал. Тийм учраас Сонгуулийн хуулин дээр мөн ч их цаг хугацаа авлаа, их ч удлаа. Одоо нэг тийш нь болгоё. Сонгогдох нь яахав. 1 сая 800 мянган иргэнийхээ сонгох эрхийг дээдэлье. Сонгуулийг булхайгүй явуулъя, булхай хийдэг хүмүүстэйгээ хариуцлага тооцъё, гүйцэтгэх засаглалтай нь хариуцлага тооцъё. Ингэж явахгүй бол болохгүй байна.

Д.Дэмбэрэл: -Үгээ хангалттай хэллээ. Одоо санал хураалт. Илүү кнопоо аваад, ирцээ бүрдүүл. Дутуу ирц байгаа бол, гадуур байгаа гишүүдийг оруулъя. Бусад гишүүдийн кнопыг больё. Зөвшилцөөд, ярилцаж, ярилцаж хоёр нам хоёр бүлгээрээ ярьсаар өдий хүрлээ. Одоо болно.

Ирц хангалттай байна уу? Санал хураалтад гишүүд бэлдье.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг хэлэлцэх нь зүйтэй гэсэн Төрийн байгуулалтын байнгын хорооны саналаар санал хураалт явуулж байна.

Санал хураалтад 48 гишүүн оролцож, 41 гишүүн зөвшөөрч, 85,4 хувийн саналаар хэлэлцэх нь зүйтэй гэж үзлээ.

Төрийн байгуулалтын байнгын хороо хуралдаж анхны хэлэлцүүлэг хийгээрэй. Энэ анхны хэлэлцүүлэг хийсний дараа чуулган дахиад хуралдана. Дараа нь Хууль зүйн байнгын  хороо хуралдана, чуулган хуралдана. Болоогүй ээ. Төлөвлөсөн төлөвлөгөөний дагуу явъя.

Завсарлага: 
Д.Дэмбэрэл: -04 дүгээр сарын 27-ны өдрийн нэгдсэн хуралдааны үдээс хойшхи хуралдааныг үргэлжлүүлэн явуулъя /17 цаг 55 минутаас/. 

Хуралдаанаар хэлэлцэх асуудал:

Нийслэлийн иргэдийн Төлөөлөгчдийн Хурлын сонгуулийн тухай хуулийн төсөл /анхны хэлэлцүүлэг/-ийг явуулна.

Хэлэлцэх асуудалдаа оръё.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн анхны хэлэлцүүлгийн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Д.Очирбат гишүүн танилцуулна.

Д.Очирбат гишүүнийг индэрт урьж байна.


Д.Очирбат: -Улсын Их Хурлын дарга, эрхэм гишүүд ээ,

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн хэлэлцэх эсэх асуудлыг Улсын Их Хурлын 2012 оны 04 дүгээр сарын 27-ны өдрийн нэгдсэн хуралдаанаар шийдвэрлэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Төрийн байгуулалтын байнгын хороо 2012 оны 04 дүгээр сарын 27-ны өдрийн хуралдаанаараа энэхүү хуулийн төслийг анхны хэлэлцүүлэгт бэлтгэх асуудлыг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.   

Байнгын хорооны хуралдаан дээр Улсын Их Хурлын гишүүн Р.Гончигдорж, Д.Очирбат, Ч.Сайханбилэг, Н.Энхболд нар хуулийн төсөлтэй холбогдуулж зарчмын зөрүүтэй санал гаргасныг санал хурааж шийдвэрлэлээ. Сонгогчдын нэрийн жагсаалт гаргах, нэр дэвшигчийг бүртгэх асуудлаар Улсын Их Хурлын гишүүн Ц.Батбаяр цөөнх болсон.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн анхны хэлэлцүүлэг хийхийг Төрийн байгуулалтын байнгын хорооны хуралдаанд оролцсон гишүүдийн олонх дэмжсэн болно.    


Улсын Их Хурлын эрхэм гишүүд ээ, 


Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг анхны хэлэлцүүлэгт бэлтгэсэн асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл: -Д.Очирбат гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? 

С.Бямбацогт гишүүн асуултаа тавья.

С.Бямбацогт: -Байнгын хорооны дарга байхгүй байгаа юмуу?

Одоо хотын орон нутгийн сонгууль хамт явах гэж байна л даа. Энэ дээр төрийн албан хаагчид хэрвээ сонгуульд оролцохоор бол Улсын Их Хурлын сонгуулиар зургаан сарын өмнө ажлаа өгөх ёстой байгаа хууль үйлчилж байгаа. Орон нутгийн сонгуульд дэвших хүмүүс хэдэн сарын өмнө ажлаа өгөх ёстой вэ? Нийслэлд дэвших хүмүүс, орон нутагт, аймагт дэвших хүмүүс. Энэ дээр хариулт авах гэсэн юм. Ямар зохицуулалт байгаа юм бол?

Д.Дэмбэрэл: -Ажлын хэсэг, Д.Лүндээжанцан хариулъя.

Д.Лүндээжанцан: -Энэ Сонгуулийн хуулийг дагаж гарсан Төрийн албаны хуулинд Их Хурал болон иргэдийн Хуралд нэр дэвших бол зургаан сарын өмнө төрийн албан хаагч албан тушаалаасаа гарсан байхаар зохицуулалтыг Төрийн албаны дагаж гарсан хуулинд хийсэн байсан. Тийм учраас 01 дүгээр сарын 01-нээс өмнө нийслэлийн иргэдийн Хуралд дэвших эрмэлзэлтэй хүмүүс ажлаасаа гарсан байх ийм шаардлага бас тавигдсан юм билээ. Аймаг мөн ялгаа байхгүй. Зургаан сарын өмнө гэсэн заалт байгаа учраас. Гэхдээ зургаан сар гэдгийг би хуулинд яаж хэлэх вэ гэхээр, сонгуулийн жилийн 01 дүгээр сарын 01-ний өмнө гэсэн заалт байгаад байгаа юм. Одоо орохгүй гэсэн үг болчихоод байгаа юм. 10 сард байж байхад бидний баталсан Сонгуулийн хуулийг дагаж гарсан Төрийн албаны хуулинд энэ заалт нь орчихсон байна.

Д.Дэмбэрэл: -Баярлалаа. Гишүүд асуулт асууж, хариултаа авлаа. Байнгын хороо, саналын томъёолол гишүүдийн гар дээр очиж байна уу?  Тамгын газар бэлтгэл хангаарай. Өнөөдөр цаг сунгаж хуралдана шүү.

Ажлын хэсгийн гишүүдээс Сонгуулийн ерөнхий хорооны дарга Н.Лувсанжав, нарийн бичгийн дарга Ч.Содномцэрэн, нийслэлийн иргэдийн Төлөөлөгчдийн Хурлын нарийн бичгийн дарга Ж.Батбаясгалан, нийслэлийн Засаг даргын Тамгын газрын хэлтсийн дарга Ганболд ирээгүй байгаа юмуу?  Эдгээр хүмүүс оролцож байна.

Гишүүд ээ, санал хураалтад бэлтгэе.

Нийслэлийн иргэдийн төлөөлөгчдийн хурлын сонгуулийн тухай хуулийн төслийн талаарх Төрийн байгуулалтын байнгын хорооны гаргасан зарчмын зөрүүтэй саналын томьёолол:

Нэг.Төрийн байгуулалтын байнгын хорооны дэмжсэн санал:

1.Төслийн  10 дугаар зүйлийн 10.1 дэх хэсгийг дор дурдсанаар өөрчлөн найруулах:

“10.1.Сонгууль зохион байгуулахтай холбогдсон дор дурдсан зардлыг улсын төсвөөс санхүүжүүлнэ:

 

10.1.1.сонгуулийн тухай хууль тогтоомж, түүнийг сурталчилсан материал хэвлэх, тамга, тэмдэг, лац, тусгай тэмдэг тавих хэрэгсэл, саналын хайрцаг хийх болон тэдгээрийг тээвэрлэх, хүргэх зардал;

10.1.2.сонгууль зохион байгуулахтай холбогдуулан сонгуулийн хууль тогтоомжид нийцүүлэн Сонгуулийн ерөнхий хорооноос нийтээр дагаж мөрдүүлэхээр гаргасан дүрэм, журам, заавар, гарын авлагыг хэвлэх, тэдгээрийг хүргэх зардал;


10.1.3.нийслэлийн сонгуулийн хороо, нийслэлийн сонгуулийн тойргийн хороо болон хэсгийн хороод /цаашид “сонгуулийн хороод” гэх/-ын дарга, нарийн бичгийн дарга, гишүүдийн сонгууль зохион байгуулахтай холбогдсон сургалтын зардал(

10.1.4.онцгой нөхцөл байдал үүссэн үед гарч болзошгүй зардал(
10.1.5.нэр дэвшигчдийн сонгуулийн зардлын санхүүжилт, түүний  зарцуулалтыг хянахад гарах зардал;

 
10.1.6.сонгуулийг зохион байгуулж явуулахтай холбогдон гарах бусад зардал.” гэсэн саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 48 гишүүн зөвшөөрч, 96,0 хувийн саналаар санал дэмжигдлээ.

2.Төслийн 10 дугаар зүйлийн 10.4 дэх хэсгийн “Сонгуулийн ерөнхий хороо” гэснийг “нийслэлийн сонгуулийн хороо” гэж өөрчлөх, мөн “нийслэлийн сонгуулийн хороонд” гэснийг “холбогдох сонгуулийн хороодод” гэж өөрчлөх саналыг Д.Очирбат гишүүн гаргаж, Байнгын хороо дэмжсэн байна. Дэмжье.
Санал хураалтад 50 гишүүн оролцож, 45 гишүүн зөвшөөрч, 90,0 хувийн саналаар санал дэмжигдлээ.
3.Төслийн 12 дугаар зүйлийг дор дурдсанаар өөрчлөн найруулах:


“12 дугаар зүйл.Тойрог, хэсэг байгуулах

12.1.Нийслэлийн иргэдийн Төлөөлөгчдийн Хурал сонгуулийн тойргийг санал авах өдрөөс 50-аас доошгүй хоногийн өмнө байгуулж, мандатыг хуваарилж, тойргийн дугаар, нутаг дэвсгэр, төвийг сонгогчдод мэдээлнэ.


12.2.Дор дурдсан тохиолдолд Нийслэлийн иргэдийн Төлөөлөгчдийн Хурлын Тэргүүлэгчид /цаашид “Хурлын Тэргүүлэгчид” гэх/ энэ хуулийн 12.1-д заасан хугацаанаас өмнө тойрог өөрчлөх саналыг Нийслэлийн иргэдийн Төлөөлөгчдийн Хуралд оруулна:



12.2.1засаг захиргаа, нутаг дэвсгэрийн нэгжийн хуваарь өөрчлөгдсөн нь тойргийн зохион байгуулалтад нөлөөлөхөөр байвал;



12.2.2.тойргийн хүн амын тоо нь өмнөх сонгуулиас хойших хугацаанд 20-оос дээш хувиар өөрчлөгдсөн нь тойргийн зохион байгуулалтад нөлөөлөхөөр байвал.


12.3.Нийслэлийн иргэдийн Төлөөлөгчдийн Хурал нь энэ хуулийн 12.2-т заасан саналыг хүлээн авснаас хойш ажлын 15 өдрийн дотор хэлэлцэж шийдвэрлэнэ.

12.4.Нийслэлийн иргэдийн Төлөөлөгчдийн Хурлын сонгуулийн хэсэг нь Монгол Улсын Их Хурлын сонгуулийн тухай хуулийн 13.1-д заасны дагуу байгуулагдсан сонгуулийн хэсэг байна.” гэсэн саналыг Д.Очирбат гишүүн гаргасан байна. Дэмжье.

Санал хураалтад 50 гишүүн оролцож, 45 гишүүн зөвшөөрч, 90,0 хувийн саналаар санал дэмжигдлээ.
4.Төслийн 13 дугаар зүйлийг дор дурдсанаар өөрчлөн найруулах:
”13 дугаар зүйл.Сонгуулийн байгууллага

13.1.Нийслэлийн иргэдийн Төлөөлөгчдийн Хурлын сонгуулийг нийслэлийн сонгуулийн хороо, нийслэлийн сонгуулийн тойргийн хороо болон сонгуулийн хэсгийн хороод зохион байгуулна. 

13.2.Сонгуулийн ерөнхий хороо Сонгуулийн төв байгууллагын тухай хуулийн
 7.5-д заасны дагуу энэ хуулийн 13.1-д заасан сонгуулийн хороодод сонгуулийг зохион байгуулж явуулахад нь мэргэжил, арга зүйн туслалцаа үзүүлнэ.
13.3.Сонгуулийг зохион байгуулах, санал хураалтын дүнг нэгтгэн гаргах үүрэг бүхий сонгуулийн хороог дарга, нарийн бичгийн дарга, гишүүдийн бүрэлдэхүүнтэйгээр дор дурдсан журмаар байгуулж, харьяалах нутаг дэвсгэрийн сонгогчдод мэдээлнэ:



13.3.1.Нийслэлийн сонгуулийн хороог санал авах өдрөөс 45-аас доошгүй хоногийн өмнө Нийслэлийн иргэдийн Төлөөлөгчдийн Хурлын Тэргүүлэгчид;



13.3.2.нийслэлийн сонгуулийн тойргийн хороог санал авах өдрөөс 40-өөс доошгүй хоногийн өмнө Нийслэлийн сонгуулийн хороо.

13.4.Сонгуулийн хэсгийн хороо нь Монгол Улсын Их Хурлын сонгуулийн тухай хуулийн 18 дугаар зүйлд заасны дагуу байгуулагдах хэсгийн хороо байна. 
13.5.Энэ хуулийн 13.3-т заасан сонгуулийн хороодын бүрэлдэхүүний тоог хүн амын тоо, ажлын хэмжээг харгалзан Нийслэлийн иргэдийн Төлөөлөгчдийн Хурлын Тэргүүлэгчид тогтооно.

13.6.Энэ хуульд зааснаас бусад сонгуулийн байгууллагатай холбогдсон харилцаанд Монгол Улсын Их Хурлын сонгуулийн тухай хуулийн 14.4-14.15-д заасан журмыг баримтална.” гэж Д.Очирбат гишүүн санал гаргаж, Байнгын хороо дэмжжээ. Дэмжье гэсэн санал хураалт явуулъя.

Санал хураалтад 50 гишүүн оролцож, 48 гишүүн зөвшөөрч, 96,0 хувийн саналаар санал дэмжигдлээ.

5.Төслийн 14 дүгээр зүйлийн 14.1.9 дэх заалтын “өргөдөл, гомдлыг” гэсний дараа “бүрэн эрхийнхээ хүрээнд” гэж нэмэх саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 48 гишүүн зөвшөөрч, 96,0 хувийн саналаар санал дэмжигдлээ.

6.Төслийн 15 дугаар зүйлийн гарчгийг “Нийслэлийн сонгуулийн тойргийн хорооны бүрэн эрх” гэж өөрчилж,  15.2 дах хэсгийг хасаж, холбогдох нэр томьёог нийцүүлэх саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 46 гишүүн зөвшөөрч, 92,0 хувийн саналаар санал дэмжигдлээ.
7.Төслийн  16 дугаар зүйлийн 16.1 дэх хэсгийг дор дурдсанаар өөрчлөн найруулах:
“16.1.Хэсгийн хороо Монгол Улсын Их Хурлын сонгуулийн тухай хуулийн 18.3-т заасан бүрэн эрхийг хэрэгжүүлэн, сонгогчдын санал авах, сонгуулийн санал хураалтын дүнг нийслэлийн сонгуулийн тойргийн хороонд хүргүүлэх ажлыг зохион байгуулна.” гэсэн саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 44 гишүүн зөвшөөрч, 88,0 хувийн саналаар санал дэмжигдлээ.
8.Нийслэлийн Иргэдийн Төлөөлөгчдийн Хуралд нэр дэвшүүлэх, нэр дэвшигчийг бүртгэх хугацааг УИХ-ын сонгуулийн нэр дэвшигчийг бүртгэх хугацаанаас өмнө дууссан байхаар тооцож өөрчлөх. Үүнтэй холбогдуулан төслийн дараах хэсэгт холбогдох өөрчлөлтийг оруулах:
1/Төслийн 21.2-т “сонгуулийн хороонд” гэсний дараа “тав хоногийн дотор” гэж нэмэх.

2/ 24.1-ийн “долоо” гэснийг “тав” гэж өөрчлөх.

3/ 24.2-ын “долоо” гэснийг “тав” гэж өөрчлөх.

           4/ 27.2-ын “тав” гэснийг “хоёр” гэж өөрчлөх гэсэн саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 43 гишүүн зөвшөөрч, 86,0 хувийн саналаар санал дэмжигдлээ.
9.Төслийн 18 дугаар зүйлийн 18.1 дэх хэсгийг дор дурдсанаар өөрчлөх:
“18.1.Сонгуулийг зохион байгуулж явуулахдаа Монгол Улсын Их Хурлын сонгуулийн тухай хуулийн 20 дугаар зүйлд заасны дагуу үйлдсэн сонгогчдын нэрийн жагсаалтыг баримтална.” гэж Д.Очирбат гишүүн гаргаж, Байнгын хороо дэмжсэн байна. Дэмжье. Ц.Батбаяр гишүүн цөөнх болсон юм байна. Ярих уу?

Ц.Батбаяр гишүүн.

Ц.Батбаяр: -Би энэ хууль дээр зарчмын өөр саналтай байгаа. Гэхдээ би өнөөдөржингөө, өчигдөржингөө би асуугаад учрыг нь олохгүй байна. Орон нутгийн иргэдийн Төлөөлөгчийн Хурлыг, нийслэлийн иргэдийн Төлөөлөгчдийн Хурлыг сонгохдоо тухайн нутаг дэвсгэрийн иргэн саналаа өгнө гэж байгаа. Энэ заалт зөрчигдөөд, энэ чинь Үндсэн хууль  зөрчигдөөд яваад байна. Энэ хууль бүгдээрээ Үндсэн хууль зөрчөөд байна гэдэг саналыг би удаа дараа хэлээд байгаа юм. Тэгээд хүлээж авахгүй, бүгд хүчиндээд явж байна л даа. Их Хурлын дарга ч гэсэн Үндсэн хууль зөрчсөн хуулиа батлуулаад л явж байна. Цаг нь гарах байлгүй дээ. Өөр юу хэлэх вэ.

Д.Дэмбэрэл: -Их Хурлын дарга нэг их Үндсэн хууль зөрчөөгүй байх. Кноп дарахаар бүгдээрээ л зөрчсөн болно, тэгвэл.

Саяын миний уншсан 9 дэх саналыг хураалгая. Энэ саналыг дэмжье гэсэн санал хураалт явуулна.

Санал хураалтад 50 гишүүн оролцож, 45 гишүүн зөвшөөрч, 90,0 хувийн саналаар санал дэмжигдлээ.

10.Төслийн 25 дугаар зүйлийн 25.1, 25.2, 25.4 дэх хэсгийг нэгтгэн дор дурдсанаар өөрчлөн найруулах:

“25.1.Нам, эвсэл 30-аас илүүгүй хүнийг тойрогт, тухайн тойргийн мандатын тооноос хэтрэхгүй байхаар нэр дэвшүүлнэ.

25.2.Нам, эвсэл 15-аас илүүгүй хүнийг дараалалд оруулан жагсаалтаар нэр дэвшүүлнэ. 

25.3.Энэ хуулийн 25.1, 25.2-т заасны дагуу нэр дэвшигчид давхардсан байж болохгүй бөгөөд нам, эвслээс нэр дэвшүүлэх асуудлыг нам, эвслийн эрх бүхий төлөөллийн байгууллага шийдвэрлэнэ. 

25.4.Энэ хуулийн 25.2-т заасан дарааллыг  энэ хуулийн 25.3-т заасан эрх бүхий төлөөллийн байгууллагын хуралдаанд оролцогчдоос нэр дэвшигч бүрийн авсан саналын тоо, хувиар эрэмбэлэн гаргана.” гэсэн саналыг Р.Гончигдорж, Н.Энхболд нарын гишүүд гаргасныг Байнгын хороо дэмжсэн байна. Дэмжье.

Санал  хураалтад  50 гишүүн оролцож, 46 гишүүн зөвшөөрч, 92,0 хувийн саналаар санал дэмжигдлээ.
11.Төслийн 26 дугаар зүйлийн 26.2 дахь хэсгийн “сонгогчдын нэрийн жагсаалтад бүртгэгдсэн” гэснийг хасах саналыг Д.Очирбат гишүүн гаргасныг Байнгын хороо дэмжсэн байна. Дэмжье.

Санал хураалтад 50 гишүүн оролцож, 43 гишүүн зөвшөөрч, 86,0 хувийн саналаар санал дэмжигдлээ.

12.Төслийн 27 дугаар зүйлийн 27.3 дахь хэсгийг дор дурдсанаар өөрчлөн найруулах: 

“27.3.Нийслэлийн сонгуулийн хороо нэр дэвшигчийг бүртгэх асуудлыг Монгол Улсын Их Хурлын сонгуулийн тухай хуулийн 29 дүгээр зүйлд заасан холбогдох журмыг баримтлан тав хоногийн дотор шийдвэрлэнэ.” Гэсэн саналыг Д.Очирбат гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 42 гишүүн зөвшөөрч, 84,0 хувийн саналаар санал дэмжигдлээ.

13.Төслийн 32 дугаар зүйлийн “Нийслэлийн иргэдийн Төлөөлөгчдийн Хурлын төлөөлөгчид сонгуулийн мөрийн хөтөлбөрүүдээ хэлэлцэн, нэг мөрийн хөтөлбөрийг олонхийн саналаар нэгтгэн гаргах бөгөөд уг мөрийн хөтөлбөр нь нийслэлийн Засаг даргын үйл ажиллагааны хөтөлбөрийн үндэс болно.” гэсэн 32.6 дахь хэсгийг хасах саналыг Р.Гончигдорж гишүүн гаргаж, Байнгын хороо дэмжсэн байна. Байнгын хорооны саналаар дэмжье.

Санал хураалтад 50 гишүүн оролцож, 44 гишүүн зөвшөөрч, 88,0 хувийн саналаар санал дэмжигдлээ.

14.Төслийн 33 дугаар зүйлийн “Орон нутгийн радио, телевизээр нь сонгуулийн сурталчилгаатай холбогдсон нэвтрүүлэг /цаашид “сурталчилгааны нэвтрүүлэг” гэх/-ийг төлбөргүй нэвтрүүлэх хуваарь, цагийг Нийслэлийн иргэдийн Төлөөлөгчдийн Хурлын Тэргүүлэгчид тогтооно.” гэсэн 33.5 дахь хэсгийг хасах саналыг Ч.Сайханбилэг гишүүн гаргасныг Байнгын хороо дэмжсэн байна. Дэмжье.
Санал хураалтад 50 гишүүн оролцож, 43 гишүүн зөвшөөрч, 86,0 хувийн саналаар санал дэмжигдлээ.

15.Төслийн 33 дугаар зүйлийн 33.6 дахь хэсгийн “орон нутгийн” гэснийг, “төлбөргүй” гэснийг тус тус хасах саналыг Ч.Сайханбилэг гишүүн гаргаж, Байнгын хороо дэмжсэн байна. Байнгын хорооны саналаар санал хураалт явуулж байна. Дэмжье.

Санал хураалтад 50 гишүүн оролцож, 44 гишүүн зөвшөөрч, 88,0 хувийн саналаар санал дэмжигдлээ.

16.Төслийн 33 дугаар зүйлийн “нийт хугацааны 10 хувиас хэтрэхгүй байна” гэснийг “нийт хугацаа нь хоногт хоёр цагаас илүүгүй байна.” гэж өөрчлөх саналыг Ч.Сайханбилэг гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 44 гишүүн зөвшөөрч, 88,0 хувийн саналаар энэ санал дэмжигдлээ.

17.Төслийн 46 дугаар зүйлийн “Энэ хуулийн 46.4-т заасан дахин санал хураалтад хамгийн олон санал авсан, үлдсэн мандатын тооноос хоёр дахин илүү тооны нэр дэвшигчийг оруулах бөгөөд сонгогч зөвхөн үлдсэн мандатын тоотой тэнцүү нэр дэвшигчийн төлөө санал өгнө.” гэсэн 46.5 дахь хэсгийг хасах саналыг Р.Гончигдорж гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 46 гишүүн зөвшөөрч, 92,0 хувийн саналаар санал дэмжигдлээ.

18.Төслийн 46 дугаар зүйлийн 46.6.5 дахь хэсгийн  “нам, эвслийн нэрийн жагсаалтаар” гэснийг “заасан” гэж өөрчлөх саналыг Р.Гончигдорж гишүүн гаргаж, Байнгын хороо дэмжсэн байна. Дэмжье.

Санал хураалтад 50 гишүүн оролцож, 44 гишүүн зөвшөөрч, 88,0 хувийн саналаар санал дэмжигдлээ.

Хоёр.Төрийн байгуулалтын байнгын хорооны дэмжээгүй санал:

1.Төслийн 40 дүгээр зүйлийн 40.2 дахь хэсгийг дор дурдсанаар өөрчлөн найруулах: 

“40.2.Сонгуулийн саналын хуудас нь Улсын Их Хурлын сонгуулийн саналын хуудас, Нийслэлийн иргэдийн Төлөөлөгчдийн Хурлын саналын хуудас тус бүр өнгөөр ялгасан саналын  нэг хуудастай байна.” 

Д.Насанжаргал.

Д.Насанжаргал: -Гишүүд ээ, уучлаарай. Бид нар техникийн алдаа гаргаад, нэг гээд биччихсэн. Хоёр гэх.

Д.Дэмбэрэл: -Энэ санал дэмжигдээгүй байна, тийм ээ? Дэмжигдээгүй санал учраас дэмжих боломжгүй гэсэн санал хураалт явуулж байна.

Санал хураалтад 50 гишүүн оролцож, 33 гишүүн зөвшөөрч, 66,0 хувийн саналаар санал дэмжих боломжгүй гэж байна.

Найруулгын саналууд байна.

1.Төслийн        14 дүгээр    зүйлийн   14.1.10, 14.1.11, 151.2   дахь  заалтын 

“, тооцоолох” гэснийг хасах.


2.Төслийн 30 дугаар зүйлийн 30.2 дахь хэсгийг “Нэр дэвшигч нь 500 сонгогч тутамд нэгээс илүүгүй шадар туслагч, эсхүл ухуулагчтай байна.” гэж найруулах санал оруулсан байна. Найруулгын эдгээр саналыг Байнгын хороо дэмжсэн байна. Байнгын хорооны саналаар дэмжье гэсэн санал хураалт явуулж байна.

Санал хураалтад 50 гишүүн оролцож, 39 гишүүн зөвшөөрч, 78,0 хувийн саналаар найруулгын засвар дэмжигдэж байна. 

Байнгын хорооноос оруулсан зарчмын зөрүүтэй саналаар санал хураалт явуулж дууслаа.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлж байна.

Одоо Төрийн байгуулалтын байнгын хороо, Хууль зүйн байнгын хороод хуралдана. Эхлээд Төрийн байгуулалтын байнгын хороо хуралдаад ороод ирэг. Зэрэг хэрэггүй, гишүүд давхардаад байна. Төрийн байгуулалтын байнгын хороо одоо хуралдаад ир. Гишүүд бараг сууж байхад болох байх. Эцсийн хэлэлцүүлэгт асуудал байхгүй байх. Төрийн байгуулалтын байнгын хороо “А” танхимд.

Завсарлага: /18 цаг 40 минут/

Д.Дэмбэрэл: -Өнөөдрийн хуралдаанаа үргэлжлүүлье. Би түрүүн өнөөдрийн хуралдааны цаг сунгаж хуралдана гэдгээ албан ёсоор та бүхэнд зарласан. Одоо цагаа сунгаж хуралдана гээд албан ёсоор алх цохьчихъё.

Хэлэлцэх асуудал: Нийслэлийн иргэдийн төлөөлөгчдийн хурлын сонгуулийн тухай хуулийн төслийн эцсийн хэлэлцүүлгийг хийе. 

Эцсийн хэлэлцүүлэг хийсэн тухай Төрийн байгуулалтын байнгын хорооны танилцуулгыг Улсын Их Хурлын гишүүн Д.Очирбат танилцуулна.

Д.Очирбат гишүүнийг индэрт урьж байна.

Д.Очирбат: -Улсын Их Хурлын дарга, эрхэм гишүүд ээ. 2012 оны 04 дүгээр сарын 26-ны өдөр Улсын Их Хуралд өргөн мэдүүлсэн Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн анхны хэлэлцүүлгийг Улсын Их Хурлын чуулганы нэгдсэн хуралдаанаар 2012 оны 04 дүгээр сарын 27-ны өдөр хэлэлцээд, эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Байнгын хороо 2012 оны 04 дүгээр сарын 27-ны өдрийн хуралдаанаараа дээрх хуулийн төслүүдийн эцсийн хэлэлцүүлгийг хийж, чуулганы нэгдсэн хуралдааны анхны хэлэлцүүлгээр санал хурааж шийдвэрлэсэн асуудлыг хуулийн төсөлд бүрэн тусгасан болно. Тухайлбал, сонгууль зохион байгуулахтай холбогдсон улсын төсвөө санхүүжүүлэх зардлын талаарх зохицуулалт, нийслэлийн иргэдийн Төлөөлөгчдийн Хурлын сонгуулийн тойрог нь Монгол Улсын Их Хурлын сонгуулийн тойрог, хэсэг байна гэснийг өөрчлөн нийслэлийн сонгуулийн хороо болон тойргийн хороог байгуулах. Харин хэсгийн хороо нь Улсын Их Хурлын хэсгийн хороо байхаар тусгах. Нийслэлийн  иргэдийн Төлөөлөгчдийн Хуралд нэр дэвшүүлэх, нэр дэвшигчийг бүртгэх хугацааг Улсын Их Хурлын сонгуулийн нэр дэвшигчийг бүртгэх хугацаанаас өмнө дууссан байхаар өөрчлөх. Сонгуулийг зохион байгуулж явуулахдаа Монгол Улсын Их Хурлын сонгуулийн тухай хуулийн 20 дугаар зүйлд заасны дагуу үйлдсэн сонгочдын нэрсийн жагсаалтыг баримтлахаар өөрчлөх. 

Төслийн 25 дугаар зүйлд заасан нэрийн нэг заалт гэснийг өөрчлөх. Үүнтэй уялдуулан холбогдох өөрчлөлтийг тусгах зэрэг саналыг тус тус хуулийн төсөлд тусгаж, найруулгын шинжтэй зарим засварыг хийсэн болно.

Нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусгасан эцсийн хувилбарыг та бүхэнд тараасан. Түүнчлэн Байнгын хорооны эцсийн хэлэлцүүлэгт хуралдаанд оролцсон гишүүдийн дэмжсэн дээрх саналыг нэгдсэн хуралдаанд танилцуулж байна. Үүнд:

1.Улсын Их Хурлын сонгуульд санал өгөх сонгогч нь нийслэлийн иргэдийн Төлөөлөгчдийн Хурлын сонгуульд саналаа өгөх эрхтэй байхаар тусгах.

2.Сонгуулийн 21 дүгээр зүйлийн 21-ийн 2-т сонгууль товлон зарласан өдрөөс хойш нэмэх.

3.Улсын Их Хурлын сонгуульд нэр дэвшигч нь нийслэлийн иргэдийн Төлөөлөгчдийн Хурлын сонгуульд нэр дэвшихийг хориглох.

4.Хуулийн төслийн 44-ийн 2 дахь заалтыг хасах.

Улсын Их Хурлын эрхэм гишүүд ээ. Нийслэлийн иргэдийн Төлөөлөгчдийн Хурлын сонгуулийн тухай болон Орон нутгийн хурлын сонгуулийн тухай хуульд өөрчлөлт оруулах тухай хуулиудын төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг хэлэлцэж, шийдвэрлэж, дээрх хуулиудын төслийг баталж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -Д.Очирбат гишүүнд баярлалаа. Байнгын хорооны танилцуулгаас асуух асуулттай гишүүн байна уу?

-Алга байна.

Байнгын хороо зарчмын зөрүүтэй саналын томъёолол бас оруулсан байна. Санал хураалт явуулъя, гишүүд ээ. Санал хураалтад бэлдье. Төрийн байгуулалтын байнгын хорооны зарчмын зөрүүтэй саналын томъёолол.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийн эцсийн хэлэлцүүлэгт санал хураалгах зарчмын зөрүүтэй саналын томьёолол: 

1.Төслийн 6 дугаар зүйлд дор дурдсан агуулгатай 6.4 дэх хэсэг нэмэх: 

“6.4.Улсын Их Хурлын сонгуульд нийслэлд санал өгөх эрх бүхий иргэн Нийслэлийн иргэдийн Төлөөлөгчдийн Хурлын сонгуульд санал өгөх эрхтэй.” гэсэн саналыг Байнгын хороо оруулж байна. Байнгын хорооны саналыг дэмжье гэсэн санал хураалт явуулж байна.

Санал хураалтад 55 гишүүн оролцож, 46 гишүүн зөвшөөрч, 83,6 хувийн саналаар санал дэмжигдлээ.

2.Төслийн 21 дүгээр зүйлийн 21.2 дахь хэсгийн “тав хоногийн дотор” гэсний өмнө “сонгууль товлон зарласан өдрөөс хойш” гэж нэмэх саналыг Байнгын хороо оруулж байна. Байнгын хорооны саналыг дэмжье.

Санал хураалтад 54 гишүүн оролцож, 46 гишүүн зөвшөөрч, 85,2 хувийн саналаар санал дэмжигдлээ.

3.Төслийн 24 дүгээр зүйлд дор агуулгатай 24.10 дахь хэсэг нэмэх: 

“24.10.Сонгуульд нэр дэвшигч нь Улсын Их Хурлын сонгуульд нэр дэвшигч байхыг хориглоно.”  гэсэн саналыг дэмжье гэж санал хураалт явуулъя.

Санал хураалтад 54 гишүүн оролцож, 46 гишүүн зөвшөөрч, 85,2 хувийн саналаар санал дэмжигдлээ.

4.Төслийн 44 дүгээр зүйлийн “Сонгуулийн санал тоолох ажлыг зохион байгуулахтай холбогдсон нарийвчилсан журмыг Сонгуулийн ерөнхий хороо батална.” гэсэн 44.2 дахь хэсгийг хасах саналыг Байнгын хороо оруулсан байна. Байнгын хорооны саналыг дэмжье.  Энэ байж байх ёстой санал биш биз? Хуулиндаа байгаа юмуу? Журам гаргах ёстой юм биш биз.

Санал хураалтад 53 гишүүн оролцож, 43 гишүүн зөвшөөрч, 81,1 хувийн саналаар санал дэмжигдлээ.

5.Хуулийг батлагдсан өдрөөс нь эхлэн дагаж мөрдөнө гэсэн санал хураалгаж байна.

Санал хураалтад 53 гишүүн оролцож, 46 гишүүн зөвшөөрч, 86,8 хувийн саналаар энэ санал дэмжигдлээ.

Зарчмын зөрүүтэй саналаар санал хураалт явуулж дууслаа.

Одоо хуулийн төслийг батлах санал хураалт явуулна.

Нийслэлийн иргэдийн Төлөөлөгчдийн Хурлын сонгуулийн тухай хуулийн төслийг баталъя гэсэн санал хураалт явуулж байна.

Санал хураалтад 53 гишүүн оролцож, 47 гишүүн зөвшөөрч, 88,7 хувийн саналаар хууль батлагдаж байна.

Орон нутгийн хурлын сонгуулийн тухай хуульд өөрчлөлт оруулах тухай хуулийн төслийг баталъя.

Санал хураалтад 53 гишүүн оролцож, 48 гишүүн зөвшөөрч, 90,6 хувийн саналаар хууль батлагдаж байна.

Энэ асуудал ингээд, Тамгын газрын нөхдүүд ээ, одоо үлдэж байгаа асуудал байхгүй, тийм ээ?

Гишүүдэд баярлалаа.

С.Ламбаа: -Эцсийн найруулгыг?

Д.Дэмбэрэл: -Найруулгыг сонсъё гэвэл гишүүдэд эцсийн найруулгыг тарааж болно. Дараа нь эцсийн найруулгаа сонсчихож болно доо. Гишүүдэд баярлалаа. Сонгуулийн асуудал бүрэн төгс хуулиудтай болсон шүү. Асуудал байхгүй. Нийслэлийн иргэдийн Хурлын тусгай сонгууль явуулах болж байгаа, хууль гарч байгаа явдал бол нийслэлийн иргэдийн Хурлын статусыг өргөж байгаа арга хэмжээ болж байна гэж үзэж байгаа шүү. Цааш, цаашдаа иймэрхүү чиглэлээр Нийслэлийн эрх зүйн байдлын тухай хууль гэж хууль бий. Одоо Нийслэлийн иргэдийн Төлөөлөгчдийн Хурлын сонгуулийн хууль гэсэн хуулийг бид нар батлан гаргалаа. Гишүүдэд баярлалаа. Энэ хуулийг батлахад ихээхэн хүч чармайлт тавьж, анхааралтай хандаж, богино цагийн дотор чанартай хууль гаргалаа гэж үзэж байна. Ажлын хэсгийнхэнд баярлалаа, гишүүдэд баярлалаа.

Одоо Хууль зүйн байнгын хорооны хуралдаан хуралдана. Чуулганы хуралдаан үргэлжилнэ гэж би хэлсэн. Хууль зүйн байнгын хорооноос бусад гишүүд цай, закуска байгаа байх /19 цаг 50 минут/.
Д.Дэмбэрэл: -Дүгнэлтээ тарааж байна уу? /2012.04.28, 03 цаг 55 минут/

Чуулганыхаа хуралдааныг үргэлжлүүлье. Одоо Монгол Улсын Засгийн газрын гишүүнийг огцруулах эсэх тухай асуудлыг хэлэлцэж эхэлье.

Монгол Улсын Засгийн газрын гишүүнийг огцруулах тухай саналыг Улсын Их Хурлын гишүүн Д.Загджав танилцуулна. Д.Загджав гишүүнийг индэрт урьж байна. Та эхлээд асуудлаа танилцуулна. Дараа нь дүгнэлт уншина.

Д.Загджав: -Энэ өглөөний мэндийг өргөн дэвшүүлье. Өнөөдөр Монгол Улсын Их Хурал цаг сунаж, Монгол Улсын хуулиар тогтоосон, Дэгийн тухай хуулиар тогтоосон энэ хугацаагаа өнгөрүүлж хуралдаж байгаа юм.

Энэ асуудал маш урт удаан хугацаанд сунжирч байна. Улсын Их Хурлын нэр бүхий 9 гишүүнээс Монгол Улсын Засгийн газрын гишүүн, Хууль зүй, дотоод хэргийн сайд Ц.Нямдоржийг албан тушаалаас нь огцруулах тухай бүрэн эрхийнхээ дагуу санал хүргүүлсэн юм.

2012 оны 04 дүгээр сарын 12-ноос 13-нд шилжих шөнө өглөөний 06 цаг хүртэл Монгол Улсын Ерөнхийлөгч асан Н.Энхбаярыг баривчлах үйл ажиллагааны явцад Монгол Улсын Үндсэн хууль зөрчигдөж, Монгол Улсын Их Хурлын бүрэн эрх алдагдаж, иргэдийн амгалан тайван байдал, нийгмийн дэг журам зарим талаараа сарнисан ийм буруутай үйлдэл, үүний улс төр, ёс зүйн хариуцлагыг Хууль зүй, дотоод хэргийн сайд Ц.Нямдорж хүлээх ёстой гэж үзэж, асуудлыг тавьсан. Баярлалаа.

Д.Дэмбэрэл: -Д.Загджав гишүүнд баярлалаа.

Байнгын хорооны санал, дүгнэлтийг сонсъё. Хууль зүйн байнгын хорооны санал, дүгнэлтийг Улсын Их Хурлын гишүүн, Байнгын хорооны дарга Д.Одбаяр танилцуулна.

Д.Одбаяр: -Улсын Их Хурлын дарга, эрхэм гишүүд ээ. Улсын Их Хурлын гишүүн Д.Загджав, Ч.Улаан нарын 2012 оны 04 дүгээр сарын 16-ны өдөр Улсын Их Хуралд өргөн мэдүүлсэн Ц.Нямдоржийг Монгол Улсын Засгийн газрын гишүүн, Хууль зүй, дотоод хэргийн сайдаас огцруулах тухай асуудлыг Хууль зүйн байнгын хороо Улсын Их Хурлын чуулганы хуралдааны дэгийн тухай хуулийн 38 дугаар зүйлд заасны дагуу 2012 оны 04 дүгээр сарын 28-ны өдрийн хуралдаанаар хэлэлцлээ.

Дээрх асуудалтай холбогдуулж Байнгын хорооны хуралдаанаар Улсын Их Хурлын гишүүн Ж.Сүхбаатар хуулийн байгууллага 2012 оны 04 дүгээр сарын 12-ноос 13-нд шилжих шөнө явуулсан баривчлах үйл ажиллагаа нь агуулгын хувьд зөв боловч хэлбэрийн хувьд алдаатай үйл ажиллагаа болсон гэж үзэж, цаашид анхаарах нь зүйтэй гэсэн саналыг хэлж байсан болно.

Байнгын хорооны хуралдаанд оролцсон гишүүдийн олонхийн саналаар Монгол Улсын Засгийн газрын гишүүн, Хууль зүй, дотоод хэргийн сайд Ц.Нямдоржийг огцруулах шаардлагагүй гэж үзсэн болно.

Улсын Их Хурлын эрхэм гишүүд ээ. Монгол Улсын Засгийн газрын гишүүнийг огцруулах эсэх тухай асуудлаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -Д.Одбаяр гишүүнд баярлалаа.

Танилцуулсан асуудал болон Байнгын хорооны санал, дүгнэлтээс асуух асуулттай гишүүд нэрээ өгнө үү.

Чуулганы хуралдаанд Авилгатай тэмцэх газрын дэд дарга Б.Хурц, Цагдаагийн ерөнхий газрын дарга Д.Сандаг-Очир, Авилгатай тэмцэх газрын Мөрдөн шалгах хэлтсийн дарга Д.Цоодолсэнгээ, Авилгатай тэмцэх газрын Мөрдөн шалгах албаны дарга Э.Амарбат, Төрийн тусгай хамгаалалтын газрын дарга Л.Батзориг, Нийслэлийн Цагдаагийн газрын дарга Ө.Энхтөр, Нийслэлийн Цагдаагийн газрын дэд дарга бөгөөд Хэв журмын хамгаалах хэлтсийн дарга Ч.Азбаяр, Төрийн тусгай хамгаалалтын газрын ахлах ажилтан Х.Биндэрээ нар оролцож байна.

Ч.Сайханбилэг яах гэж байна вэ? Асуулт явах гэж байна шүү дээ.

Ч.Сайханбилэг: -Баярлалаа, дарга аа.

Өнөөдрийн хэлэлцэх асуудлуудынхаа төлөвлөгөөг бид бүхэн нэлээн эрт гаргаад цаг хугацаандаа багтаах гэж аль, аль талаасаа чармайлт тавьсан. Өнөөдрийн орой 20 цагт Улсын Их Хурлын чуулганы нэгдсэн хуралдаан завсарлаад Монгол Ардын намын бүлэг өөрийнхөө намын Удирдах зөвлөл, намынхаа бүлгийн хурлыг хийнэ гээд нэлээн цаг авлаа. Бид нар оройн 20 цагаас шөнийн 02 цаг 30 хүртэл намын бүлгийн болон Удирдах зөвлөлийн хурлыг үнэхээр хүлээлээ.

Дараа нь Хууль зүйн байнгын  хороо залгасан. Одоо өглөөний, үүрийн 04 цаг болж байна. Хууль зүйн байнгын  хорооны дарга олон цаг хүлээлгээд, ядаж Ардчилсан намын бүлгээс уучлалт гуйдаггүй юмаа гэхэд Хууль зүйн байнгын хорооны гишүүдээс ч гэсэн уучлалт гуйсангүй. Манай Их Хурлын дарга ч гэсэн үргэлжлүүлээд явж байна. Өглөө 04 цагт, дараа нь дахиад хүмүүс хар, хор ярина. Үүр, шөнийн цагаар энэ асуудлыг ярилаа гэнэ. Тийм учраас Ардчилсан намын бүлгээс албан ёсоор чуулганы нэгдсэн хуралдааныг завсарлуулж, бид нар албан ёсоор завсарлага авахыг хүсэж байна. Ингээд ирэх 7 хоногт ажлынхаа өдөр энэ асуудлаа үргэлжлүүлж хэлэлцье гэсэн ийм саналтай байна.

Өглөө 04 хүртэл хүлээсэн учраас бид бүхний энэ саналыг хүндэтгэж, хүлээж авах байх гэж бодож байна. Бид нар энэ үндэслэлээр тодорхой санал, дүгнэлт, байр сууриа бас илэрхийлэх шаардлагатай. Гэхдээ одоо үүрийн 04 цагт энэ асуудлыг ярих үнэхээр зовлонтой байна. Самбар дээр ч гэсэн олон хүний нэр  гарчихсан байгаа. Тийм учраас энэ асуудлыг хойшлуулж өгөхийг Их Хурлын даргаас хүсэж байна. Баярлалаа.

Д.Дэмбэрэл: -Жаахан хүлээж байгаарай. Та нар яагаад гараад явчихав?

С.Баярцогт: -Хуулийн дагуу гарч байна.

Д.Дэмбэрэл: -Бид нар цагаа сунгаад хуралдаж байгаа шүү дээ.

Э.Мөнх-Очир: -Чи шөнөжингөө улсын мөнгөөр бууз хийлгэж идчихээд яваад.

С.Эрдэнэ: -Чамайг би энэ насандаа бууз даана шүү, за. Худлаа Ардын нам царайлахаа боль.

Ж.Сүхбаатар: -Д.Дэмбэрэл дарга аа, би Байнгын хорооны гишүүний хувьд нэг зүйл хэлье.

Д.Арвин: -Одоо юугаа ярих гээд байгаа юм бэ?

Э.Мөнх-Очир: -Чи дуугүй бай.

Д.Арвин: -Чи юу юм бэ?

Д.Лүндээжанцан: -Үүр, шөнийн цагаар хоорондоо битгий хэрэлдээд байгаарай.

Д.Дэмбэрэл: -Үүр цайж байгаа учраас гээд завсарлага байхгүй л дээ. Бид нар цагаа сунгаад л хуралдаж байгаа шүү дээ. Уг асуудлыг анх гарч байх үед нь ард түмэн нэг шөнө нойргүй шахам харж байсан. Бид нар ганц шөнө энэ асуудлаа хэлэлцээд шийдэхэд уг нь асуудал алга л даа.

Ардчилсан намын бүлэг энэ асуудлаас завсарлага авлаа. Тийм учраас асуудлыг дараа үг хэлэх гишүүд энэ дарааллаараа үгээ хэлнэ. Завсарлага авсан учраас өнөөдрийн чуулганы ажиллагааг өндөрлөснийг мэдэгдье.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
�Сонгуулийн тєв байгууллагын тухай хууль  -“Тєрийн мэдээлэл” эмхтгэлийн 2006 оны 5 дугаарт нийтлэгдсэн.

